
МӨНХ БАМБАР

	 

	Сэлэнгээс аав ээж хоёр минь амралтаар ирсэн гээд Янжин нөхөртэйгөө өглөөнөөс хойш гэр лүүгээ байн байн гүйжээ.

	Өвгөн Дондов, хүүхдүүдийнхээ суудаг байшингийн хоёр дахь давхрын цонхны тагт дээр зогсож, нефтийн талбайн тосон нуурхнуудыг ширтжээ.

	Өдрийн давчдуулсан бүгчим халуун, үдшийн сэрүүн амьсгалаар солигдож, зөөлөн сэвэлзүүр салхинд нь өвгөний цал буурал халимаг, ширвээ хархан сахал нь үл мэдэгхэн сэрвэлзэнэ.

	Овор ихт атираагаараа мянган жилээр хүний сэтгэлийг илбэдэн хуурсан Баянгийн хөндий, энэ их өвөө ирээдүйнхээ аз жаргалтай үед нуун хадгалжээ. Тэгээд нефтийн энэ үйлдвэрт хүргэн минь инженер, охин минь багш, ёр нь «үрт хүн ам тостоно» гэгчээр залуу үеүд маань эх эцгийнхээ өсгөсний ачийг хариулаад төрийнхөө амыг тостлоо! гэж бодож байгаа өвгөн Дондовын бодлыг тор, тор хийх хүүхдийн хөлийн чимээ өөрчлөв.

	— Ээж ээ! Аав аа! эмээ бид хоёр хөөрхөн тоглосон гэх хүүхдийн эрхлэнгүй аялга, эх эцгийн нь хүүхдээ өхөөрдөх дуу өвгөний сэтгэлийн хөдлөлийг бүр ч догдлуулжээ.

	Эвий үр ач минь! Өлмий бат насжиж, улам сайхныг үзэг! Хөгшин бид ч цааш цаашдаа ач гуч нараа үзэн жаргах хувьтай буюу гэж бодсон өвгөн Дэндэв инээвхийлэн байж;

	— Хүүхдүүд ээ! гэж чанга биш хэр нь ээг л уян цээл хоолойгоор дууджээ.

	Үнэндээ ч үр гэгч чухам л эцэг эхийнхээ зүрх сэтгэлийн нь хөгжим, тэгээд үр хэдий өсөвч тэдний нь зулайгаас нялх нялзрайн даахь хагийн үнэр эх, эцэгтээ ханхлах шиг болдог!

	— Өвөө! гээд бяцхан ач нь гал зуухны өрөөнөөс дэгдэн гүйж, махлаг тарган биетэй эмэг эх нь ч ачийнхаа хойноос тунтганан гүйж, охин хүргэн хоёр нь хөгшин нялх хоёрыг баясал дүүрэн мишээлцэж даган орж ирэв.

	Өвгөн Дондов цонхны тагт дээрээс эргэтэл нүдний нь үзүүрт бүрэнхийн дундаас улалзан цоргисон гал үзэгдэхэд өвгөний сэтгэлийг ямар нэгэн бодол эзэмдэн авч, тэр зүг рүү өөрийн мэдэлгүй гөлөрсөөр үлджээ.

	Овор зэхий өргөн магнайнхаа үрчлээг тэнийлгэж, хөмсгөө зангидан ширтэж байгаа өвгөнийг хэн нь ч гэсэн гайхахгүй байж чадсангүй, тэд нефтийн талбай руу дэмий л ширтэцгээв.

	Ээрэм говьд дорвилог сүртэй харагддаг нефть өрөмдөгч цамхгууд байдаг л янзаараа сүндэрлэж, дөрвөн цагийн эргэлтэд зогсоо зайгүй ажилладаг цахилгаан бүлүүр л лут том дохиураараа хэн нэгэнтэй нь ямар нэгний зөвшилцөх мэт тонголзон дохино.

	Тэгээд өвгөн Дондов амьсгалаа битүү авч бүгдийг тойруулан хараад, 

	— Орчлон дээр мөнхийн юм бий юу гэвэл үүнийг л хэлдэг байгаа даа гэж сунжруухан хэлээд гүн бодлынхоо эрхээр байн байн хувирч байсан царайгаа төв болгон, ач охиноо өвөр дээрээ авч суудлаа эзлэнхэн суув.

	Сэтгэл үл хүрэх газаргүй юм хойно доо! Олныг хаман шимэн бодоцгоож байсан гэрийнхэн нь далд битүү явдлын сэжим цухалзахтай зэрэг сая борви бохисхийн, өвгөний өөдөөс харан суулаа.

	— Бодож шаналахаар, ярьж тайтгаръя гээд аав нь хоолойгоо засжээ.

	 

	* * *

	 

	— Ардын журамт цэрэг хүрээг эзэлснээс хойхон, зуны сүүл сарын дунджаар юм сан.

	Сарниж бутарсан цагааны дээрмийн бүлгийг нэхэн устгахаар монгол, орос нийлсэн хоёр зуугаад цэрэгтэй манай анги, Далай Сайншандад ирж «дайсан Хамарын хийдэд түр амсхийхээр буулаа!» гэдэг мэдээг аваад тэндээ азнаж шөнө хагаслан хөдлөхөөр шийдэв.

	Тогмид бид хоёр, буриад хэл сайтай, нэг орос цэрэгтэй хамт туршин сэргийлэх үүрэг аваад, нар ханын толгой руу орж байхад Хаалган уулын зүүн чиглэлийг барин хөдөллөө.

	Бид Хаалган уулын зүүн өмнө бие, Барагчны хөндийн эхэнд хүрч, морьдоо хантайран сойгоод тэндээ үдшийн бүрэнхийг хүлээхээр боллоо. Учир нь: дайсны магадлан хянах бүлгүүд энд тэнд тавигдаж, аягүйрвэл тулгар ч болох байсан юм.

	Оройн нар улам ч хүчтэй цоноож, говь нутгийн зуурам халуун элс дороос жигнэж, бид нурамд булчихсан элэг шиг болчиход хүрч билээ. Гэвч эрх чөлөөтэй анх удаа золгож байгаа ард түмнийхээ төлөө мэрийн яваадаа сэтгэл хангалуун байж аливаа нүсэр хүнд бүхнийг тэсвэрлэн туулдаг байсан юм.

	Харин тэгэхдээ Тогмид бид хоёр, хамт яваа орос залуугаа өрөвдөж, хаа хол газрын хүний үр, хэний төлөө ингэж яваа билээ дээ. Бидний л эрх жаргалын тулд хайранга хүйтэн жавар, халуун элсэн цөлд биеэ хайрлахгүй тэмцэж явна гэж ярилцахад орос байлдагч маань:

	— Та бид Ленинийхэн! Сүхбаатарынхан! бид ядуучууд учраас амь, талх, жаргал гурав маань нэг юм гээд ерийн дуу цөөтэй Сидоров маань тэгш цагаан шүдээ яралзуулан байж, хөнхөрдүүхэн нүдээрээ инээмсэглэж билээ.

	Удаж түдсэн ч үгүй нар гэрэл гэгээгээ алгуурхан хумин хумьсаар, Хаалган уулын баруун руу эчиж, Баянгийн хөндийн зээглэсэн ногоон бутнууд, үдшийн харанхуй руу замхран замхарсаар, тунгалаг ягаан өнгөт хонгор зул ч бүдгэрэн бүдгэрсээр, зөвхөн хөмөл, таанын хурц эхүүн үнэр л анхилна.

	Уугьсан халуун өдөр бүгчим хуурай амьсгалаа ингэж татаад өдөржин улайссан элсэн манхнууд тунарсан үрчлээндээ үдшийн бүрэнхийг буулгаж, ертөнц ерийнхөө хар нөмрөгөөр хучигдан, хамаг юм далдын хүчинд дарагдсан юм шиг хачин нам гүм болов.

	— Тэгнэ ээ тэр! Их хурын үүл нөмрөх нь! гэж Тогмид хэлээд баруун хойноосоо хошууран толгойлсон бөөн үүл өөд заагаад «Мордоцгооё» гэв.

	Сидоров, духаа илбэж, ямар нэгэн юм бодох мэт болсноо;

	— Энэ салхи бидэнд хөл залгуулах нь ээ! гэж Тогмидод шивгэнэв.

	Хүрэх газрын ихэнхийг их салхины далимд мориор явъя гэж шийдсэн өөрийнхөө бодлыг тааварласанд;

	— Та бид хоёрын санаа яг дүйж байна гэж Тогмид хариу шивнээд нүдээ гялалзуулан инээмсэглэв.

	Ингээд биднийг яаравчлан мордоход морьд үүрсэн янцгааж, их салхины түрүүчээс өөр амьд чимээгүй байсан үдшийн бүрэнхийг сочоон бие минь агзас хийв.

	Нөхдөд маань ч аягүй санагдсан бололтой, хазаарын амгай хангинаж, морьдынхоо амыг дугтчиж байгаа нь сонсогдов.

	Элсэн манханд эр чадлаа үзүүлэх мэт байсхийгээд л хуйлан, босгон дэгдүүлж байдаг талын шуурга бөөн хар үүлтэй уралдан нүүсээр.

	Түргэн хөдөлцгөөе! гээд Тогмидыг мориндоо ташуур өгөхөд бид ч ухасхийв.

	Шуурганд гүйцэгдэн гүйцэгдсээр, хуйларсан их элсэн дунд орж бид морьдынхоо амыг татасхийв.

	Хүчит салхинд шидэгдсэн элс, хайрга нуур өөд өргөс мэт шивж, шил руу мөндөр шиг буух нь нүд нээхийн аргагүй газар дэлхий хөрсөөрөө эргэчих нь үү? гэмээр хямран буснив.

	Морьд маань ч догшрон омогшиж, амаа булаалдан тэмүүлнэ.

	Бид бууж, мориныхоо нөмөрт зогсоход ахархан зуур борооны том том усан дуслууд шаагин цутгаж омголон шуургыг номхотгон дараад газар дэлхий, юм бүгд сэргэн тэнхрэх шиг боллоо. Гэвч шөнийн гүн харанхуй эргэн тойрон тунаран барайж, хааяа хурц цахилгаан алсыг хүртэл зурваслан гялалзах нь үер буулгасан огторгуйн хагархай, ханзархайг гагнах мэт ажээ.

	Үе үе цахилгаан цахин хол ойрыг гэрэлтүүлэвч хуртай шөнийн хачин жигтэй дүлий дүнсгэр байдал дахиад л орчныг нөмрөн авч, байгаль их л сүр хүчтэй юм шиг санагдлаа.

	— Хүүе түүнийг хараач! гэж Сидоров огцом дуугарч бид пуужингийн хурц цагаан гэрэл агаарт дэгдээхийг харлаа.

	Байдал улам ч түгшүүртэй болж, бороонд шавшуулсан дааранги биеэс минь ямар нэгэн элч гадагшаа харвах шиг жирс хийв.

	Түгшүүртэй мэдээг «улаан пуужингаар» тайван бол «цагаан пуужингаар» дохио өгдөг гэж дайсны олзлогдогчдын ярьж байсан үгийг сонссон Тогмид, 

	— Дайсны сэргийлэн хянах бүлэг энүүхэнд байгаа бололтой, гэсэн ч сандрах хэрэггүй, «Сайн эрүүд» биднийг сэжиглээгүй. Тэд Хамрын хийдийнхний уншлагын гуншаа дуунд тайван зүүрмэглэж байгаа гэж хошигнон хэлээд бодосхийснээ;

	— Ангидаа дохио өгнө! Ангиа иртэл амаргүй явдалтай ч учирч болно шүү. Харин манай анги одоо л наашаа хөдөлсөн байх ёстой гэж хэлэхэд Тогмидтой хамт үүрэг авсан Сидоровт, бүх юм цөм тодорхой байлаа. Харин би хангай газрын хүн болохоор хаа яваагаа ч мэдэхгүй л байсан.

	Тогмид л энэ нутгийнхаараа газрын байдлыг сайн мэддэг. Сидоров ч бяцхан зургаа байн байн дэлгэн, жижигхэн дөрвөлжин хоргонд чүдэнз зуран харж, газрын байдлыг багцаалж байгаа бололтой байв.

	Хурын ус татарч ганц нэг дусална.

	Нойтон элсэнд гутал хүндрэн зууралдаж, хувцаснаас ус шүүрэн, биед наалдаад дагжтал чичрүүлэн, хамаг юм мөн л нүхэн харанхуйд живсэн хэвээрээ л байлаа.

	Удсан ч үгүй нэгэн бага шиг цохионы дэргэд хүрлээ. Буун дуу гарч, цагаан пуужин бас л агаарт дэгдлээ. Би Сидоровын сүвээ рүү тохойгоороо зэгсэн чанга нудраад авлаа. Тэр маань нударсны минь мэдсэн ч юм уу? үгүй ч юм уу? ажиг ч үгүй пуужинг ширтсээр байв.

	— Хэвт! гэж Тогмид шавдан шивнэв. Бид ч тэр дороо хэвтлээ. Пуужин ч бидний дээрээс буучих нь уу гэмээр ойртож, орчныг сүрхий гэрэлтүүлснээ, газарт бууж амжилгүй замхрав.

	Дайсан гэнэт гал нээж, буун сум шунгинан исгэрч гарав.

	— За даа, ширүүвтэр юм болох нь ээ! «Тэнэсэн сум тархинд» гэгчээр саяын пуужин биднийг илрүүллээ шүү гээд, 

	— Дохио өгтөл гал нээж болохгүй! Сумаа хайрлах хэрэгтэй гэв. Бид гурав нөгөө цохионы ард хориглов.

	Дайсан нэлээд буудсанаа хариу гал нээхгүй болохоор хэсэг чимээгүй болов.

	Тэнгэр баруун хойноосоо цэлмэж, нүүгэлтсэн үүлэн хөшгийн цаанаас огторгуйн тунгалаг хөх мандал мэлтийн, одод анивалзан гялалзаад газар дэлхийг амьдруулж эхлэв.

	— Одоо ийм арга хэрэглэе гээд Тогмид цааш юм хэлэлгүй хэсэг чимээгүй болчхов. Туранхайвтар давжаа биетэй Тогмид маань ерөөсөө сэргэлэн гавшгай хүн сэн. Түүнийг жирвэгэр хар хөмсгөө хөдөлгөн, давхраагүй бөлцөн нүдээ анивчуулахад нь: ямар нэг арга сүвэгч сэтгэлд нь орон, гаран бодогдож байгаа юм шиг надад санагддаг сан. Тэгээд л Тогмид маань;

	— Байраа сольё гэж эрс хэлэхэд Сидоров ч;

	— Зүйтэй, дохиогоо яаж өгөх вэ? гээд духаа илбэн бас л таг дуугүй болчхов.

	Сидоров ерөөсөө дуу цөөнтэй хүн сэн. Тэр юм бодохдоо урт сормууст давхраатай хөнхөрдүү нүдээ онийлгосхийж, өргөн шанааныхаа булчинг зангируулан духаа илээд уруулаа хөдөлгөн дуугаа хураачихдаг нь: Энэ эршүүд залуугийн амнаас жинтэй цэгц үг гарч ирнэ гэж санахаар харагддаг сан. Чухамдаа ч тийм л хүн байсан юм.

	Ер нь хүний нөхрийн ханш, зан чанар ийм л цагт дорхноо танигддаг юм билээ. Тийм ч учраас би нөхдийнхөө байр байдлыг зөвхөн сар гаруйхны дотор таван хуруу шигээ мэддэг болсон юм даа.

	Байраа сольё! Харин энэ хадны ард дохио өгөх бамбараа асааж үлдээгээд дайсныг мэхэлье гэж Сидоровыг товчхон хэлэхэд, 

	— Сайн нөхөр минь! Чиний бодол зөв боллоо гээд Тогмид борооноос хамгаалж маажинтай даавуунд ороосон бамбараа гаргаад;

	— Аль вэ? нөгөөх тосоо гээд Сидоров руу сарвайв.

	Сидоров шилтэй керосин гаргаж, бамбараа тослов.

	Ингээд хуучин цагийн морин цэргийн жадаар ишилсэн бамбараа хадны ард, газарт бөх гэгч нь зоогоод асаангуут, 

	— Галла! гэж Тогмидыг тушаахад бид хоёр гал нээв. Дайсны буун сум ч мөндөр шиг асгарч, тэд улаан пуужингаар «түгшүүртэй» гэсэн мэдээ өглөө.

	— Түргэн мөлх! Дайсны баруун гарт гаръя гэж Тогмид шивнэн тушаагаад бид залуу даргынхаа араас мөлхөн дайсны баруун гар тал руу шийдэмгий мөлхөцгөөв. Дайсны буун дуу зэрэг нижигнэж, бамбарын зүг буудаж байгаа бололтой.

	Дайсан биднийг баруун талдаа гарсныг мэдсэнгүй, тэдний буун дуу ч ойрхон сонстож байв.

	Алсад дахин улаан пуужингийн харвалт огторгуйд хэд дахин гэрэлтэж дохиогоо дамжууллаа. Үүгээр нь дайсан Хамрын хийдээс нааш хэд хэдэн газар харуул тавьжээ гэдгийг бид мэдлээ.

	— Газрын багцааг бодоход манай анги, нар гарахаас өмнө ирнэ. Харин Хамрын хийдэд байгаа гол хүчиндээ эд холбоо барина. Өртөө шахам газар шүү! Мөн ч хол байна даа гэж Тогмидын хэлэхэд Сидоров;

	— Тийм, гэвч гол хүч нь эдэнд эргэж туслахгүй, тэндээсээ ч зугтаж амжилгүй цохигдоно гэв.

	Дайсны буун дуу цөөрч, бүдгэрсээр тэд аажмаар холдож байх шиг санагдав.

	Тун удсангүй үүр хаяарч, нүдний өмнө юмс торолзон тодорлоо. Саахалтын хэртэй хол асаж байгаа бамбарын хурц гал, хагацан ядаж байгаа үүр шөнийн бүрэнхийг цоргин улалзаж хадны араас галаа шоволзуулах нь дайсныг элэглэн хэлээ цухалзуулж байгаа мэт харагдлаа.

	Дайсан бага багаар ухарч эхлэв.

	— Дайсныг ангиа иртэл барьж байхын тулд унаанаас нь салгах хэрэгтэй. «Гал нээ» гэж Тогмидыг шийдэмгий хэлэхэд бид гал нээж морьд унгалдан янцгааж, зарим нь алагдан, зарим нь уяа холбоогоо тастуулан алс тийш сүүмэлзэн далд оров.

	Дайсан урван хөрвөн, зарим нь өндөлзөж, их л үймэн сандарч овгор элсний ар руу мөлхөв.

	Бид ч бас л нэг дохиогоор дайсан руу гал нээж хэд хэдийг унагааж, тэд санд мэнд элсний ард хориглов. Тэгэхэд Тогмид, Сидоров хоёрын буун дуутай цуг дайсан өнхрөн унаж байлаа. Би ч мөчөөгөө өгөлгүй хэдийг нидэрч авсан.

	Энэ явдал одоо ч гэсэн нүдэнд үзэгдэж, сэтгэлд ургах шиг санагддаг юм.

	— “Харав уу! наад захынх нь харуул хүч нэмж ирлээ! гэж Тогмид огцомхон хэлэв. Бид ч харлаа.

	Дайсан хүчээ нэмэн ирэхийн үед галаараа тэднийгээ хамгаалахын тулд омогшиж шуурхай буудалцав. Сум ч мөндөр шиг асгарч эхлэв.

	Ингэж бидний хооронд ид халуун тулалдаан боллоо.

	Дайсан цагаан талд гарч ирлээ. Тэд гайхмаар түргэн давшиж эхлэв.

	Уг нь гайхмаар юм биш, дайсан тэнэг биш тэгээд ч тэд биднийг цөөхүүлээ юм гэж мэдчихээд тэгж шийдэмгий давшиж байгаа нь тэр юм санж.

	Харин нэмэн ирж байгаа хэсэг нь арай ч цөөвтөр юм шиг харагдлаа.

	Зүрх түгшиж, сэтгэл ихэд хөдөлж, ойртож ирснийг нь бараг л толгой дараалан унагаж байв. Тэгтэл хажууд минь хэвтэн буудалцаж байсан Тогмид цээжээ цогнойлгосноо юу юугүй хазайгаад ирэхэд нь би тэврээд авлаа. Тогмид амьсгаагаа татах шиг боллоо.

	Би уулгалан тэвдсэндээ хэд сэгсчээд үзлээ. Тогмид, Тогмид оо! гэж дуудсан боловч тэр хариу хэлсэнгүй.

	Гөлөрсөн гунигт нүдний нь зовхи бууж, урт хархан гэзэгтэй эр нөхрийн минь толгой гудайн санжиж, татвалзаж байсан нүүр нь хөхөр даагаад ирлээ.

	Тогмидын маань цээжнээс асгарсан цус гарын минь алга руу нүүн урсаж, бөмбөрсөн нулимстай маань хамт элсэн дээр тусна. Сэтгэлд хар бууж, үүлгэрдэн харанхуйлаад нулимс минь бүрхэн урссаар таг сохор юм шиг боллоо. Тэгэхэд үүр цайж байсан хэр нь орчин тэр аяараа харанхуйлж, би өдий нас насалтлаа тийм уй гашуунаар бүрхсэн тас харанхуйг үзээгүй.

	Байлдаж олсон чөлөө жаргалынхаа сайн сайхан, эцэг эх, энхрий ханийнхаа халамж энэрлийн амт шимтийг ч Тогмид гүйцэд үзээгүй. Ядаж тэр урган гарах өглөөний нарыг сүүлийн удаа хараад үнэн үйлст анд нөхрийгөө ч хүлээн учирч чадаагүй.

	Сидоров маань ч ойртон ирж хайрт нөхрийнхөө амьгүй цонхигор хацрыг нь шимэн үнсээд нүднийхээ нулимсыг гүйлгэнүүлэн хөмхийгөө зуугаад эргэлээ. Үнэндээ Сидоров маань их л юм бод оо биз ээ !

	Ингэж үхэл, амьдрал хоёрын маань заагаар амин голыг минь эрэн хайн, амьсгал тоолон шүнгэнэж, дайсны шуурган сумны эсрэг Тогмидтойгоо ихэр юм шиг бөөрөө нийлүүлэн хэвтэж байсан Сидоров бид хоёр нэгийгээ ингэж алдлаа.

	Дайн тулааны талбарт халуунд халж, хүйтэнд хөрж ижилссэн сайн нөхдөөсөө хагацах шиг хэцүү юм эр хүнд тохиолдоно гэхэд тун ч бэрхтэй.

	Энүүхэн хооронд их ч юм бодож амжаад газар дэлхий, ер хамаг юм цөм жихүүн хүйтэн, тэр бүхэн бүгдээрээ орхин зайлчих шиг санагдсан шүү!

	— Тэгээд би бүүр ч шийдлээ. Нөхрийнхөө өшөөг авахад яахаар ч буцмааргүй санагдаж, Сидоровынхаа хажууд хэвтэн буугаа дахин онилов.

	Дайсан бүр ойртож, тэднийг ойртох тусам Сидоров бид хоёрын амьдрал алхам алхмаар хэмжээлэгдэж, зүрх цаглашгүй догдоллоо.

	Тэгснээ дайсны түрүүч бутнуудын ард дахин биеэ халхлан хэвтэцгээв. Учир нь араасаа давшиж яваа нөгөө харуулынхныгаа хүлээзнэж байсан ажээ.

	Ийм байдлаар бид хэдэн мөч буудалцлаа.

	Дайсны сум ч асгарсаар байлаа.

	Сум минь дууслаа. Тогмидын дайзтай сумыг авах гээд эргэх гэтэл баруун хөл минь нэг л жигтэйхэн хүнд, хөдөлгөх гэсэн чинь ясандаа янгинан шархирна.

	Би шархтжээ гэдгээ мэдлээ. Шүд зууж дайзтай суманд нь хүртэл зүүн гар минь унжран сарвайж өөрийн мэдээгүй боллоо.

	Сидоров өөд харлаа. Тэр маань баруун эгмээ алгаараа дарж гарыг нь даган цус урсаж байгаа харагдав.

	Тэгээд сумаа аваад эргэтэл Сидоров шархтсаныг минь мэдээд над руу гараа сунгаснаа шүдээ хяхнуулан хавирч, 

	— Тэсээрэй гэж цухалдан хэлээд буугаа зүүн эгэмдээ ажиг ч үгүй мөрлөв.

	Ингэж бие биеийнхээ асгарсан цусыг харан, хэн хэнээ хайрлан элбэрэхийг хүсэвч эцсийн хүчийг шавхагдтал тэмцэх чин зоригийг барьж дайсны давшин ирэхийг тэсгэлгүй хүлээв. Тэгтэл зүүн хөл минь шархтлаа. Хоёр хөл минь нэг гартайгаа шархтаж ёстой л нэг няцарсан хорхой шиг арчаагүй амьтан боллоо. Ядаж хувцас нойтон.

	Сидоров ёолов. Эргэн харвал Сидоров эвхрэн хэвтээ харагдав. За даа! Чи бид энэ хорвоог ингэж л барах байж дээ! гэж бодогдлоо. Үхлээс өөр юм санаанд тун орж ирсэнгүй. Үнэндээ үхэл тийм ч аймшигтай биш санагдана. Улаан нударгаараа ч гэсэн тулалдаад үхнэ дээ гэж бодогдовч Сидоровынхоо толгойг эрүүл гараараа өндийлгөхөд түүний маань царай ерийнхөөрөө айван тайван, уруулаа тас жимийсээр амьсгалаа хураав.

	Ээ! чааваас чи минь бас л өнгөрөв үү? Ингээд чи монголчууд биднийхээ төлөө амиа өгчхөв үү? гэж бодохоос зүрх минь шимширч, сэтгэл хэчнээн уяравч нүд минь дэмий л хуурайгаараа аргав.

	Тэгээд яая даа байз гэхээс өөр юм санагдахаа больж сэтгэл үймрэн хямраад, хахран зангирснаасаа болоод нулимс минь гараагүй юм. Хөөрхий минь! Ах дүү бидэндээ өөрийнхөө тухай юунд ярилгүй явав даа. Ерийн дуу цөөнтэй хайрт нөхөр минь! Чи энэ насаа хүний өөрийн нутагт бүх олныхоо төлөө эрс зоригтой байлдан тэмцэж явахдаа бас л бусдынхаа тэргүүнд үг ч үгүй, дуу ч үгүй явж, орос хүний хатан зоригт их тэсвэрийг хадгалдаг байсан биз! гэж бодогдохтой зэрэг хаагдаж байсан нулимс маань ёстой л нэг урсаж гарсан юм.

	Сидоров минь! Дахин амьдардаг ч болоосой! Чамайг алс газар явуулсан эх орон, элгэн нөхөд чинь, эцэг, эх чинь ч сайн сайхныг хүссээр байгаа шүү дээ. Даан ч яав даа гэж бодоод зүрх минь эмтрэн урагдах мэт өвдлөө.

	Жирийн хүний төлөө зүтгэж явсан нинжин сэтгэлийг нь орхих, тэр цагийн тэмцэгч олны ганц ч дусал цус хэчнээн үнэтэй билээ.

	Хойдох үеийнхэн маань ч энэрэлт тэднийхээ ачийг хариулж баршгүй.

	За тэгээд би үхэхийнхээ өмнө Сидоровтой сүүлчийнхээ хагацах ёсыг гүйцэтгээд! Чи бидэнд нөхөд минь ёс хийг! гээд би түүнийхээ уруулыг хайрлан үнсээд ухаан санаа минь үймрэн харанхуйлж манарснаа гэнэт хачин жигтэйхэн тайвшрав.

	Ура цуурайтаж, морьдын төвөргөөн нижигнэн сонсогдлоо. Ангиа таниад нүдэнд минь баярын нулимс ч дүүрлээ гээд өвгөн Дондов царайгаа төв болгож, суудлаасаа босоод цонхны тагт дээр ач охиноо тэврэн очиж;

	— Ертөнц тогтож, хүн үүссэнээс хойш ардын нурууг тэнийлгэсэн жаргалын дуулиа дэгдээгүй дорнод талын говьд эрх чөлөөний тэмцлийн дуу ингэж цуурайтлаа гээд нефтийн талбайд өдөр шөнөгүй мөнх улалзаж байдаг бамбар тийш зааж, энд л Сидоров Тогмид хоёр маань их хэргийн төлөө амь үрэгдсэн юм сан.

	Тээхэд яг энд бамбарын гал асаж л байлаа. Ассаар байгаа бамбарын тэртээ, хараа үл хүрэм зүүн дороос наран урган мандах нь орчлонгийн аварга их тэр бамбар нөхдийн минь асаасан бамбарын өчүүхэн галаас авалцан мандаж байгаа юм шиг санагдаж билээ.

	Тэгээд монгол орос партизан нарын асаасан дурсгалт тэр бамбарын бадамлаж байсан энэ газар, Зөвлөлтийн хүмүүс нефтийн үйлдвэр байгуулж ах дүү бидэндээ бэлэглэсэн нь Монгол-Зөвлөлтийн үүрдийн их нөхөрлөлд мөнхийн тэр бамбарыг дахин бадраажээ.

	Ингээд манай анги цагаантныг нэхэн устгасан юм.

	Би хүрээ рүү эмчлүүлэхээр буцлаа. Тэгэхэд Тогмидын гэргий гэнэтийн өвчнөөр нас барж, татах төрөлгүй үлдсэн охиныг нь би авч ээжид чинь хүний бэлэгтэй ирсэн юм. Тэр цагийг бодоод одоог бодоход сайхан байна гээд Хангай нэгдлийн дарга өвгөн Дондов, охин Янжингаа хайрлангуй хараад өвөр дээрээ унтсан бяцхан охиноо үнсжээ.

	 

	1957-7-20.


УХЛААДАС ДОТОРХ НЭР

	 

	Хайрт ээждээ зориулав.

	 

	Нөхрөөсөө цахилгаан утас хүлээж авсан их эмч Мая хүлээн авах тасалгаандаа орж ирэнгүүт, 

	— Эжий минь! Энэ цахилгаан уншаач! Би таныг эндээ юм хийж байгаа болов уу гэж санаад нөхдөө баруун өрөөндөө оруулчихсан гэв.

	Эх Марья цахилгааныг авч нүдэндээ ойртуулан, байн байн анивчин харж унших гэж оролдсоноо:

	— Эндээ оруулж зочлооч охин минь! Харин ээжийнх нь нүдний шил... гээд тэрүүхэндээ эргэлдэв.

	Мая нөхдөө оруулж, тэд эх Марьягийн мэндийг мэдлээ.

	— Сайн, сайн байцгаана уу? Хүүхдүүд минь! Сууцгаа гэж эх Марья өгүүлээд, 

	— Мая аа! Ээжийнхээ нүдний шилийг хараагүй биз, гээд нааш цааш гүйж, энд тэндэх юмыг уудлахад Мая бодосхийснээ, 

	— Ээж ээ! Энд бий гээд толины араас нүдний нь шилийг авч өгөв.

	Эх Марья шилээ зүүгээд:

	«Та нар сайн уу? Бид сайн, дүү Энхцэцэгээс маань охин төрсний баяр уламжилъя. Эцгийнх нь өгсөн нэр Танья. А. М. Михайлов» гэж уншаад цахилгаанаа элгэндээ нааж, шүүрс алдан, ээ гялай! гэснээ зочид руу хандаж, 

	— Их хүргэнээс минь... энэ охины маань нөхөр нь бас эмч хүн. Бага охиноос минь охин төрсний баяр хүргэжээ гэж давтан тайлбарлав.

	Маягийн найзууд нь: Үгүй эд чинь орос, тэгээд ноднинхон ирсэн шүү дээ.

	Москвад хоцорсон бага охины нь нэр Энхцэцэг. Монголоор нэрлэсэн юм байжээ гэх зэргээр бодоцгоожээ.

	Мая нөхрөө, дүү нараа, өнөр гэр бүлдээ нэмэгдсэн бяцхан тэр охиныг, өсөж бойжсон Москва хотынхоо тухай олныг дүрслэн бодож, сэтгэл нь ихэд хөдлөн эхийгээ, найз нараа хүзүүдэн үнсжээ.

	— Ариун гэр бүлд чинь амьдралын шинэ цэцэг цогцолсонд баяр хүргэе гэж Маятай цуг ажилладаг их эмч Молчановыг хэлэхэд эх Марья, хариу талархаад, Мая ч нөхдөдөө цай идээ бэлтгэн зочлов.

	Инженер Григорьев, эхнэр Молчанова болоод, дотрын их эмч Балдан хоёр луу гайхасхийж харснаа эх Марьяд хандаж, 

	— Уучлаарай та! Бага охиныхоо нэрийг Энхцэцэг гэж уншив уу? Монгол нэр үү дээ гэхэд эх Марья

	— Тийм! Энхцэцэг гэдэг бол монгол нэр ээ! гээд царайгаа барайлган, өтгөн шар хөмсгөө зангидан, санаа алдаад хараагаа алгуурхан дээшлүүлж, 

	— Одоогоос 30 гаруй жилийн өмнөх зудтай жилийн цас шиг харийн орны дээрэмчид, Монголын газар шороон дээр шоргоолж шиг шавснаа, хавар нь цастай цуг дахин хэзээ ч сэхэшгүйгээр ор мөргүй арилсан юм гээд хоолойгоо засав.

	Гуч гаруй жилийн тэртээх гашуун амьдрал эх Марьягийн сэлгэлд чухам яаж хадагдсаныг нэвт харъя гэсэн юм шиг хүмүүсийн цөмийнх нь хараа, эхийн овор багатай сайхан тунгалаг царай, өргөн магнай дээр нь тусжээ.

	— 1916 онд нөхөртэйгөө хоёулаа ядуу зүдүү амьдралын эрхээр төрсөн эх нутгаасаа Монголд ирж, тэр үеийн Хиагт одоогийн Алтанбулаг хотод, холын хол орны хөрөнгөлөг эзний хувийн өмч байсан архины заводод ажил хийх чамай болж амьдарч цөхөж байснаа санахад мөн ч хэцүү байна.

	Тэгээд нөхөр минь эрх чөлөөг хүссэн монгол ах дүүсийнхээ нөхөр нь болж, бид орон нутагтаа буцаж чадалгүй ядуу зүдүү амьдралаа давтсаар 1921 он гаргасан юм.

	Гэтэл нөхрийг минь монголын хувьсгалч нартай холбоотой байсныг нь өөдгүй урвагч этгээдүүд цагааныханд ховлон баривчлуулсан учир түүний маань ор сураг тасарч, дайсны гарт үрэгдээд бие жирэмсэн бүсгүй би эр нөхрөөсөө хагацан үлдэж билээ гээд эх Марья нулимсаа арчин, агшин зуур гөлрөв.

	Өл шимгүй хохь цагаан нүүртэй, цагааныхан, нөхрийг нь хүчээр бариад, цус урсгасан дайн дажинд гуринхалж улангассан ширгэнгэ нүдээрээ газар шагайж, ард амьтдыг элдэв муухайгаар тарчилган хэлмэгдүүлж байсан тэр үеийн бүх аймшигт явдлууд гөлрөн суугаа эх Марьягийн нүдэнд үзэгдэх шиг болжээ.

	Тэгээд эх Марья амьсгалаа урт аваад, 

	— Алексеев! Хайрт минь! Чи ингээд л надаасаа бүрмөсөн хагацах гэж үү гээд би нөхрийнхөө араас ухасхийгээд, дайсны нэгжилтээр хөглөрсөн новшиндоо орооцолдон тээглэж босгон дээрээ тэгнэн уналаа.

	Тэгээд хамаг бие минь чинэрэн бадайрч гэдэс дээгүүр хөндлөн гулт хатгалан, нүд эрээлжилж, ухаан санаа манаран алдрав.

	Нэг л мэдсэн, хамаг бие минь шал ус, үе мөч бие эрхтэн минь цөм хүний юм шиг санагдаж, нүдээ нээхэд нүдний өмнө зэгэл ногоон туяа татсан шар өнгөөр юм бүхэн манаран үелзээд ухаан санаа элий балай, орж гарч байж билээ. Би дахин нүдээ аньж, хэсэг алмайран байснаа, яагаад ингэчихсэнээ бодож цөхлөө.

	— Ээ бурхан минь! Ээ бурхан минь өршөө гэж монгол хүний чичирхийлсэн бүдэг дуу дэргэд минь сонстож, ямар нэгэн гашуувтар хэр нь сэнгэнэсэн зөөлөн үнэр хамар луу минь цоргиж, маналзаж байсан ухаан санаа минь онгойх шиг болж нүдээ нээсэн билээ. Тэгсэн чинь манай айлын эмгэн, нутгийнхандаа «Дундал» гэж нэршсэн эмгэн Хорлоо гуай, гуулин бойпор бариад миний өмнө сөгдөн суужээ.

	Ингээд би монгол оронд элбэг ургадаг арцны сайхан үнэрийг сая мэдэж, зөөлөн дэвсгэр дээр ямар нэгэн юм налан суугаагаа ойлгож, нөхрийнхөө хойноос ухасхийгээд ойчсоноо мэдэрч, хүчтэй ойчилтоос хүүхдээ хоног дутуу гаргачихжээ гэдгээ ухаарч эхэлсэн юм сан.

	— Эш охин минь орчлонгийн энэ бүх гай гамшиг охин дээр минь ингэж ч нүүрлэх гэж дээ гээд тэр эмгэн орон дээрээс хүүг минь авчирч харуулаад инээх ч биш, ярвайх ч биш нүүрийнхээ үрчлээг хачин эвгүй тэнийлгэж өөдөөс минь хараад охин шүү гэв.

	Би охиныхоо цовоо булбарай нүүрийг нь хараад үзэж өнгөрүүлсэн бүх гунигт явдлаа бодож, монгол эх Хорлоо гуайн энэрэлт цагаан сэтгэл, энэ бүхнийг бодоод нүдний минь нулимс өөрийн эрхгүй мэлмэртэл урсаж билээ.

	Хөөрхий минь энэ охиныг ингэж зовж байхад нөхөр нь хүний гарт яаж тарчилж байгаа бол доо гэж бодож байсан гэдэг сэн. Тэгээд эмгэн Хорлоо;

	— Амар мэнд л хоёр яс салсан хойно учир бий гээд намайг харснаа цорхиртол уйлж, үрчлээ суусан хацар дээгүүр нь нулимс бөмбөрөн, хөлс нь шанаа руугаа урсаж байв.

	Манайхыг дайсан бусниуллаа гэдгийг Хорлоо гуай мэдэж, Алексеевын явахад хойноос нь цагаан сүү өргөж, гэм зэмгүй түргэн буцаж ирэхийг ерөөгөөд манайх руу орох гэтэл нь гэдсээрээ босгон дээрээ тэгнэж ойчоод, хөлд минь хөглөрсөн хөнжил дээр хүү маань гарчхаад хүйдээ ороолдон ангалзаж байсныг салган авч, хүү бид хоёрын аминд орсон юм гэдэг.

	Тэгээд хоног дутуу хөнгөрч, цус алдсан нүүр өөд минь тэр эмгэн шогшрон харж, яаж тэвдэн сандарснаа надад хожим нь зүрх шимшрэм ярьдаг сан.

	Энэ мартагдашгүй явдлаас хойш би Хорлоо гуайг ээж гэж дууддаг боллоо, гээд эх Марья нулимсаа арчиж, мөнгөн буурал үсээ илжээ.

	Эх Марьягийн өөдөөс ширтэн суугаа Молчанова, Григорьев, Балдан гурвын нүднээс нулимс дусал дуслаар бөмбөрч, Мая ч торомгор хар нүднээсээ нулимс бөнжгөнүүлэн түүний дугуй цагаан нүүр нь чинэрэн улайжээ.

	— За хүүхдүүд минь би ингэж хань нөхрөөсөө үүрд хагацаж, цагааны дээрэмчдэд хэлмэгдсэн юм. Монгол хүний ариун нандин сэтгэлийн энэрэл хайрыг анх ингэж хүртсэн юм. Харин одоо та нарт Энхцэцэгийн тухай ярья гэхэд цөм эх Марья дээр хараагаа дахин шилжүүлэв.

	— Түүнээс хойш бие маань овоо тэнхэрч Гэмин, цагааныхны хөнөөлөөр охин хүргэн хоёроосоо үүрд салж 10 настай ач хүүтэйгээ үлдсэн монгол ээждээ «хүү нь хойноос чинь удахгүй очно» гэж ятгаж нутгийнхантай нь дүрвүүлээд дайсны гараас нөхрөө ямар нэгэн аргаар мултарч ирнэ гэж сэтгэл мохолгүй хүлээхээр шийдсэн юм.

	Тэгээд хагас сар хүлээлээ. Нөхөр минь будаж ирсэнгүй. Харин дайсны нэгжилт мөрдлөг улам чангарч, байх аргагүй болж дүрвэхээр шийдээд «... тэнд очоорой» гэж монгол эжийнхээ заасан зүгт явлаа.

	— Өрсөлдөн хямарсан харийн дайсны дайн самууны аюулд нэрвэгдэж өнчрөл хагацалд учирсан бэлэвсэн бүсгүй би, зузаан гэгчийн монгол нэхий дээл хөөргөн бүслээд, баглаатай юм үүрч, зүрийн арьсанд манцуйлсан охиноо элгэндээ тэвэрч, балар харанхуй шөнийн цасан шуурга дундуур эцэж ядарсан хөлөө зөөж ядан зүтгэсээр дүрвэж явсан билээ.

	Газраар мөлхөн шуурч байгаа сэвсгэр хөнгөн цас, мөрийг минь агшин зуур хучаад, шуурга улам л догшрон харанхуйлах нь ургаж явсан залуу насны минь хамаг хүч чадлыг сорин үзэж байгаа юм шиг санагдаж байсан.

	Ингэж өвлийн жихүүн шуурганд нүүр чичгэнэн хайрагдаж, сормуусанд минь суусан цанг, нүүр лүү минь намирсан үс ширвэн арилгаж байлаа.

	Би зүтгэн зүтгэсээр Тужийн нарсанд хүрлээ.

	Гэнэт бууны бөглүү дуу гарав, цочсондоо дотор агзас хийж, бүх бие минь хөшчих шиг санагдлаа.

	Тэгээд дахин бууны дуу хэд хэд дуугарахад хад асгын нөмөрт хоргодсон ятуу дэрхийтэл нисэн үргэж, үе үе исгэрсэн эрчит шуурга хайр гамгүй шавхийтэл ороолгон, айж мэгдсэн сэтгэлийг минь бүр ч хүндрүүлж билээ.

	Гэвч би алхсаар, алхам бүрд цас зузааран, том том хүрлэгэр хаднууд өөдөөс аймшигтайгаар нүүгэлтэж, ямар нэг ер бусын аварга том амьтан урдаас минь нэвсийтэл дараад авах гэж байгаа юм шиг санагдаад сэтгэл цаглашгүй түгшин, мөдхөн гийх үүрийн гэгээг хүлээхээр том гэгчийн нарсыг үүргэвчээрээ түшиж нэлээд зогслоо.

	Үүр гэгээрч ойрын юм үзэгдэж эхлэхэд шөнийн харанхуйд дорвилог сүртэй харагдсан нүсэр том хаднууд «ядарч туйлдсан намайг нөмөрт минь амраач, надаас юунд айгаа вэ? би чинь ийм л амьтан» шүү дээ гэсэн юм шиг нойрмоглон дүнсийж харагдлаа.

	Хүүхэд уйлах бүдэг дуу сонсогдлоо. Гэвч тогтворгүй хуйсганасан шуурга дуртай зүгээсээ шавхчин үлээж, хүүхдийн уйлах дуу заримдаа ойртож, заримдаа холдож байлаа.

	Ойн гүн тийш хунгар улам л зузаарч, гишгэх тоолон цөмөрч шигдээд явахад бэрх боллоо.

	Нар нэлээд дээр хөөрлөө. Гэвч ургаж байгаа нарны гэрэл бүрхэг тэнгэрт сүүмийжээ.

	Хүүхэд уйлах нь сонсогдсоор л. Тэгэхдээ өтгөн шугуйн асга хадны цуурай, тал бүрээс уйлах авиа гаргаад хүүхэд чухам хаа уйлж байгаа нь бас л мэдэгдсэнгүй.

	Би дахин амсхийж хэсэг зогсоод эргэж харвал явсан мөр маань зузаан хунгарт гүн нүх гаргажээ.

	«Хэвтэж байсан цэцнээс хэрж явсан тэнэг дээр» гэгчээр хөхөө өвлийн хүйтэн, хөр шуурган дундуур дайсны цуст мөр татуулсан дайны хөлийн дунд би ингэж энэлэн гасалж явлаа.

	Шигүү хөвчийн гүнд их л нөмөртэй, орж байгаа цас ч дурамжхан нэвсийн унаж, талд ясанд янгинатал тас хөргөж байсан жихүүн шуурга ч өндөр модны үзүүрээр шуугин, гүн шигүү тайгыг аргадан илбэж байх шиг санагдлаа.

	Эцэж ядарсандаа тамирдан хөл минь гуйвж, бүх бие сулран, өвдөг тэсвэрлэшгүй шархиран өвдөж, сууж амрах юм сан гэж тэсгэлгүй хүсэж билээ. Гэвч би нэг л суучихвал үүргээ дахин дааж босох тэнхэлгүй болохоор долоо найм алхаад л зогсоогоороо амсхийж явсан. Дахиад хэд алхлаа. Хөл хэмхэрхий хайч шиг солбиж, хунгар ч улам л зузааран өвдгөөр татаад эсгий гутлын түрий рүү хүйтэн цас утгагдан орж хайлаад зуурмаг шавар дотор яваа юм шиг шал шал хийж байлаа.

	Арваад алхмын зайтай үүргэвчээ тавиад амарчихмаар дөрвөлжин хад харагдсанд, би тэр хадыг чиглэж явснаа бас л хүрч чадалгүй амсхийлээ. Гэвч жаахан л зогсчихвол гуталд орсон цас хөлийн улнаас хага ташин янгинуулж, би аргагүйн эрхэнд шүд зуун мөлхөх шахан зүтгэж аль л дайралдсан модыг мөрөөрөө, эсвэл духаараа мөргөчин тулж явсаар тэр хадны дэргэд хүрлээ.

	Үүргээ хадан дээр дөнгөж тавиад өвдгөөрөө яг хийтэл чулуун дээр сөгдлөө.

	Эцэж чилсэн гар хөлөө овоо тэнийлгэж суутал даарч бээрсэн чичрээ минь намдаж амжаагүй байхад хөлсөнд нэвтэрсэн дээлийн хүйтэн жавар нэвт жигнэн харин бүр дагжтал чичрүүллээ.

	За тэгээд осгочихгүйг л бодож үүргэвчээ үүрч, хүүхдээ тэврээд цаашаа явлаа. Өнөөх хүүхдийн дуу ч бас л сонстохгүй байна.

	Ингэж би хөл дээрээ тэнцэж ядан гишгэсээр урагшаа хэд алхаад бас л нэг хад түшээд зогстол хүүхэд уйлах дуу бараг дэргэд минь гарлаа. Би тэр зүг рүү харлаа. Надаас хориодхон алхмын зайтай нэг том хадны ёроолд жижигхэн овоохой харагдлаа. За ашгүй «төөрч төөрч төрөл дээрээ» гэгчээр энэ овоохойд дүрвэгчид амьдарч байгаа биз. Харин азаар монгол ээжтэйгээ энд уулзчих юм биш биз, ер нь юутай ч гэсэн би эгэл хүнтэй уулзана шүү дээ гэж тэсгэлгүй баярласан билээ. Өтгөн хар үүлс сийрэн сийрсээр бүдэг хөх толбоор огторгуй цоохортож эхлэв.

	Хүүхэд овоохойд уйлсаар л байв. Хөөрхий энэ учир мэдэхгүй нялх хүүхэд өлсөж даараад л уйлж байгаа байх, тэгээд өвчин зовлон нэрвэвэл хэцүү еэ гэж бодлоо би. Баглаатай юмаа эргэж авахаар орхиод хүүхдээ тэвэрсээр тэр овоохой руу очлоо. Өөдөөс минь ямар нэг хүн гарч ирсэнгүй, эхэр татан уйлах хүүхдийн дуу л дуулдав. Гурав дөрвийн зэрэг морьтой хүмүүс овоохойгоор дайрч өнгөрсөн бололтой мөр байв. Тэр мөрийн дагуу цусны дуслууд шинэхэн цагаан цасан дээр хундан ягаан толбоороо ялгаран үлджээ. Би овоохойн үүдэнд тулж очоод шагайлаа.

	Час улаан гартай жижигхэн хүүхэд сарвалзан эхийнхээ хөхтэй зууралдан чарлаж байлаа.

	Гулдайн хэвтээ тэр эмэгтэйн дээлийнх нь энгэр яраатай, нүцгэн хэнхдэг дээр нь цус нөжрөн хуржээ.

	Би ч балмагдан сандарч хамаг бие минь хөшчих шиг санагдаад элэг минь өмрөх шиг боллоо.

	Харин өнөөх хүүхэд миний хөл тушаа мөлхөж ирэхэд би сая сэхээ орж, тэвэрч байгаа охиноо цогшин улалзаж байгаа задгай галын дэргэд тавиад тэр хүүхдийг авлаа. Яг энэ үе надад ямар хэцүү байсан гэж санана. Хагацал гэдэг тийм л хэцүү юм билээ гээд Марья санаа алдав.

	— Тэгээд би тэр хүүхдэд хөхөө хөхүүлээд, нялх үр минь! Чиний амьдрах хувь заяа намайг даллан авчирчээ. Тэгвэл чи гал усны дундуур ч гэсэн, энх жаргалтай сайхан амьдралын дотор ч гэсэм охинтой минь гар гараасаа хөтлөлцөн явахаар, нэг эхийн цагаан сүү шимлээ.

	Чи бид цөм өнчин ядуу шүү дээ гэж би том хүнтэй ярьж байгаа юм шиг тэр охинтой яриад сэтгэлээ барьж чадалгүй уйлж байсан.

	Өлгийтэй охин ч уйллаа. Би чимээ гаргахаас болгоомжилж охиноо түргэн гэгч нь аваад нөгөө хөхөө өгч дайсанд тамлуулан үрэгдсэн эмэгтэй дээр хараагаа дахин тусгалаа.

	Толгойгоо бяц цохиулж, цээжээрээ буудуулж нас барсан тэр эмэгтэйн асгарсан цус нь өвсөн дэвсгэр дээр тунан зайрмагтжээ.

	Овоохойн зүүн хаяанд цус болсон сүх байлаа. Бодвол энэ эмэгтэй дайсантай цавчилдан тэмцсэн бололтой.

	Тэр эмэгтэй чухам ямар шүү царай зүстэй хүн байсан нь мэдэгдсэнгүй. Зөвхөн түүний урт хар гэзэг, өргөн хар хөмсөг нь л хөндөгдөөгүй үлджээ.

	Үүрээр буун дуу байн байн сонсогдсоны учир энэ байжээ гэж бодоод би тэр эмэгтэйгээс нүдээ арай ядан салгаж, овоохойгоос гарсан мөр, цусан дуслуудыг хараад хөөрхий эмэгтэйн нөхрийг нь юм уу, эсхүл садан төрлийг нь дайсан хүчээр үүрд хагацуулан авч явжээ гэж бодохоос сэтгэл улам ч түгшин, орчлон ертөнцийн жам ёс цөм ийм атгынхан чинээ гэж үү? аз жаргал гэдэг амьдралын үнэнээс ингэж сарнин урсдаг ажээ гэсэн бачим сэтгэгдэлд өөрийн эрхгүй автагдаж билээ. Тэгэх нь амьдрал үнэнийг, амьдрал эрх чөлөөг, амьдрал энх жаргалыг хүнд хэрхэн буй болгодгийг хожим үзсэнээ одоо өгүүлэвч баршгүй! Ингээд монгол ээж Хорлоотойгоо уулзана гэсэн горьдлого маань тасарч, шал өөрөөр төөрөлдөн эргэсэн юм.

	Ард минь хүн эвшээлгэх шиг боллоо. Би цочмогхон эргэж харлаа. Төдий л холгүй ойрхон нэг чоно дарвагар хар амаа ангайлган эвшээж их л тухлаг хэвтэж байв.

	Зовлонг туулж дөжирсөн сэтгэл минь урьд үзэгдээгүй гайхмаар тайвшрав.

	Хөхүүлж байсан хүүхдүүдээ галын захад тавив.

	Чоно галаас айдаг юм гэнэ билээ гэж санаад хөх дөл сүүмэлзсэн цуцал авч чулуудлаа. Өдрийн саруулд тэр маань чоныг сүрдүүлэхээр ч юм болж чадсангүй.

	Харин чоно ялимгүй займраад хамар амаа долоож, намайг их л элэг барьсан байртай харлаа.

	Би ухасхийж босоод нөгөө цус болсон сүхийг шүүрч авлаа. Чоно ч хэвтээгээрээ мөлхөн ахиж, би сүхээ далайгаад чонын үсрэн ирэх тэр мөчийг хүлээлээ.

	Буун дуу тасхийлээ. Би давхийтэл цочлоо. Харин нөгөө чоно цасан дээр тийчлэн байгаа нь харагдлаа.

	Энэ чинь юу болж байна даа гэж бодоод овоохойгоосоо гартал том хадны араас морио хөтөлсөн монгол хүн буугаа барьсаар гарч ирээд, 

	— Хараач гайхлыг! Дайны хажуугаар дажин гэгчээр энэ зэвхий новш Гэмин шиг нэвсийж хэвтээг нь гэж ярьсаар тэр монгол хүн дэргэд минь ирээд, 

	— За бүсгүй минь энд дүрвэж ирээд нуугдаж байгаа хүн үү? гэж асуухад, би монгол хэл мэддэг ч гэсэн тэр танихгүй хүнд хариу хэлсэнгүй. Толгой сэгсэрч сэжиглэн харлаа.

	— Надаас битгий ай! Би партизаны холбоочин, харин цаана чинь өөр хүн бий юу гэж асуулаа.

	— Манай овоохойд гурван хүн бий гэж би хариуллаа.

	— Чи монголоор ингэж сайн ярьдаг байж түрүүнд яагаад дуугүй зогсоод байв гээд тэр монгол хүн үл мэдэгхэн инээмсэглээд морио модноос уяж, овоохой руу шууд орлоо. Би ч хойноос нь орлоо. Тэр хүн оронгуут малгайгаа аваад хөдлөлгүй зогсов.

	— Ах гуай! Би энэ овоохойд сая ирээд байна. Та хараач! Тэр өнчин охиныг гээд хүүхдийг заалаа.

	— Аа чааваас яая гэх вэ дээ? Харин бид эндээс түргэн зайлахыг бодъё. Тэгэхлээр бүгдээрээ надтай хамт явах уу? гээд тэр хүн өврөөсөө нэг зураг гаргаад, 

	— Дүү минь энэ хүнийг таних уу гэв.

	Би Лениний зургийг тэр дороо таниад нулимс минь өөрийн эрхгүй асгарлаа.

	Тэгээд би өлгийтэй хүүхдээ галын захад тавиад нөгөө охиныхоо нүүр гарт нь наалдсан цусыг нь амандаа цас хайлуулан цэвэрлэж билээ.

	Партизан цэрэг өнчин хүүхэд рүү харснаа, амьдрал жаргал, үр хүүхдээсээ үүрд хагацаж тамлагдан үрэгдсэн эхийг нулимс гүйлгэнэсэн нүдээр ширтээд:

	— Эх хүний нинжин сэтгэлийг юутай ч зүйрлэшгүй гэж тэр партизан цэрэг надад хэлж билээ.

	Би тэгж элэг зөвтэй ачит хүнтэй учирсандаа айж ширвэгдсэн сэтгэл минь уужирч, олдсон охиныхоо нүүр гарыг нь цэвэрлэж дууслаа.

	Тэр охин тун ч хөөрхөн, би түүнийхээ булбарай ягаан хацрыг нь өөрийн эрхгүй үнслээ.

	Партизан цэрэг өлгийтэй охиныг минь халхгар том өвөртөө эвтэйхэн хийж орхиод нэгийг нь тэвэрч, бид сундлан хөдөллөө.

	Тэгээд тэр партизаны холбоочин эргэн тойрныг сэрэмжилж, жигдхэн шогшуулж явахдаа:

	Би орос ангитай холбоо бариад л эргэнэ. Харин бүсгүй минь чи хоёр охинтойгоо тэдний хамгаалалд үлдэж, орон газартаа буцахыг бод доо гэхэд нь би:

	— Нутагтаа буцна аа. Харин таны ач тусыг хэзээ ч гэсэн дурсаж явна гэв.

	— Би мартахгүй гээд партизан цэрэг маань «зол жаргалтай цагийн өсөх залуу үеийн багачуудыг үхэл зовлон нэрвэсэн дайны үнсэн товрог дундаас суга татан авсан эх хүний энхрий цайлган сэтгэл, ариун цагаан сүү чинь эрх чөлөөнд дуртай монгол хүмүүс бидний тэмцлийн үйлст асар их тус боллоо.

	Энэ охин бол чинийх, чи энэ охиноо хүн олны аз жаргалын төлөө бойжуулаарай!» гэж надад захиж билээ.

	Тэр партизан ахимагдуухан настай, ёстой л нүд дүүрэн махлаг бор царайтай, ширвээ хар сахалтай хүн юм сан. Харин тэр хүний гойд нэг тэмдэг нь оочийнх нь сахал цагаан юм сан. Одоо байх л ёстой, нас нь 80 л гарч байгаа бол уу.

	— За тэгээд өнчирсөн тэр хүүхдийн эцэг, эх тэр үеийн гашуун зовлонд шаналж явахдаа болшгүй хагацлын уршгийг урьдаас мэдсэн юм шиг монгол хүний угийн заншлаар дээлийнх нь ухлаадсанд нэрийг нь бичиж хадсаныг нь олж, тэр нэрийг нь би өөрийнхөө охинд өгөөд, охиныхоо нэрийг тэр хүүхдэд өгч эхийн цагаан сүү шиг ариун, эрдэнэт цусан холбоотой Монгол— Зөвлөлтийн агуу их найрамдалд зориулсан юм.

	За тэгээд дүүгийнхээ нэрийг авсан монгол охин минь энэ дээ гэж эх Марья, Мая руу заагаад яриагаа төгсгөжээ.

	 

	1953 он

	 


СОРГОГ ХҮМҮҮС

	 

	7-р сарын сүүлчээр юм санжээ. Үдшийн орсон ширүүн бороо зүсэрч, гудамжинд хүний хөл татарчээ.

	Цагдаа Түмэн бүтэн гурван цагийн турш хуваарьт газраа эргээд Ерөөгийн 1-р гудамжны зүүн үзүүрийн сүүдэртсэн догол дахь нэг хашааны үүдэнд амсхийхээр ахархан жижиг сандал дээр суулаа.

	«Ерөөгийн 9 тоотыг анхааралдаа ав!» гэсэн нэмэлт үүргээ бодож суугаа цагдаа Түмэн өврөөсөө тамхи гаргаж нуусхийж асаагаад галыг нь ханцуйдаа далдлан хаа нэг сорж, эргэн тойрноо ажин чимээ анир чагнав.

	Зүсэрсэн борооны усан дуслууд хэлхээ татан бууж, хурын дусал тунаруулсан газар л мэлгэр хөх усан дүрс дээгүүрээ атираа мяралзуулах нь балар харанхуй шөнийг арай ядан гийгүүлсэн чийдэнгийн сүүмгэр гэрэлд тунаран харагдаад Түмэнд балчир багынх нь явдлыг өөрийн эрхгүй санагдуулжээ.

	Тэр жил би сургуулийнхаа зуны амралтаар хөдөө гэртээ хариад нэгдлийн адуучин эцэгтэйгээ яг ийм шөнийн зүсэрсэн бороонд шавшуулж Дэрстийн хөндийд адуу маналцаж билээ.

	Аав бид хоёр тэр дүнсгэр шөнийн гүн харанхуй дундуур адуугаа зогсоо зайгүй эргэсээр үүр гэгээрмэгц би адуугаа зүүн жигүүрээс нь хумьж эхлэв.

	Хатирт борлог минь ёстой л дөмөлзтөл хатирдаг сан даа.

	Идэр залуу наснаасаа өвгөн буурал болтлоо малын дэргэд байсан аав минь адуугаа баруун талаас нь исгэрэнхэн эргүүлэхэд аавын минь тэр исгэрэлттэй ижил дасал болсон адуун сүрэг маань эзнийхээ санасан бодсоны нь мэдсэн юм шиг үүрсэн янцгааж хариулах нь ээрэм талын гүн харанхуй шөнийг чухам л амьдруулах шиг санагддаг сан гэж Түмэн хөдөөх газар өнгөрүүлсэн балчир багынхаа амьдралыг янз янзаар дурсан бодож суулаа.

	Гудамжны баруун үзүүрээс мотоциклын гэрэл сүүмэлзэн ойртсоор түүний хурц цайвар гэрэл нь ямар нэгэн юм эрэн хайх шиг Түмэнгийн дэргэдүүр чичгэнэн тэнүүчилж эхэллээ.

	Түмэн цувныхаа юүдэнг дух руугаа дарж малгайныхаа саравчийг далдлаад мотоциклтой хүний хажуугаар өнгөрөх маягтай жирийн хүний байдлаар алхлав.

	Шөнийн 1 цаг хагасын яндан дуугарч, гүн харанхуй шөнө, шуугьсан цасан шуурга, шаагьсан ширүүн бороо, исгэрсэн догшин салхинд ч тордоггүй энэ хүнгэнэсэн цовоо дууг сонсоод сэтгэл нь хөдөлдөггүй тийм хүн ч байдаггүй биз!

	Яндангийн цээлхэн дуудлагаар сэтгэл нь хөдөлсөн Түмэнд юм бүхэн шөнийн харанхуй дундаас цэлсхийн харагдах шиг болжээ.

	Нөгөө хүн Түмэнгийн өөдөөс ирж явснаа мотоциклоо хүд... хүд... хийлгэн эвгүйхэн дуугаргаад хашааны сүүдэрт зогсчхов.

	— Аа золиг доо чамайг, бас л унтарчихлаа гэж нөгөө хүний хараах нь Түмэнд сонсогдлоо.

	Хожим хэрэг болж юу магад, зөрөнгүүт номерыг нь хараад өнгөрье байз гэж санаад нэлээд ойрттол нөгөө хүн багажийнхаа хайрцгаас даавуун ууттай түлхүүрүүдээ гаргаж урд номер дээгүүрээ бөгтрөөд мотор руугаа тонголзож Түмэнг зэрэгцэж ирмэгц, 

	— Уучлаарай хүн гуай! Та чүдэнзтэй бол өгөөч, би энэ рүү нэг юм хараад орхиё гэхэд Түмэн аргагүй л дэргэд нь ирж, 

	— Чүдэнз бий л юм сан гээд өвөр дэх чүдэнзээ эрэнгүүт мотоциклын номеруудыг сэм ажиглалаа.

	Урд номер дээгүүрээ багажийнхаа уутыг тохож, арынх нь номер шаварт будагдсан учраас чухам хэдэн номертой мотоцикл вэ гэдэг нь Түмэнд мэдэгдсэнгүй.

	Аа... «М— 72 » байна шүү! тэгээд хажуугийнхаа суудлыг авчхаад явж байгаа хэрэг үү. Тэгнэ ээ, даанч дуу нь нэг л зөөлөн байсан юм гэж бодсон Түмэн, 

	— Яаж орхио вэ! гэж дэмий л асуугаад нүдэндээ салхины том гэгчийн шил зүүсэн тэр хүнийг ажиглалаа.

	Бороотой бүрхэг шөнийн чийдэнгийн бүдэг гэрэлд тэр нь ямар шүү царайтай хүн болох нь Түмэнд бас л танигдсангүй.

	— «Гамтай эдэлбэл зүгээр болохоос ондоо уга нь гамгүй эдэлчихсэн юм чинь байсхийгээд л таг болчих юм. «Та чүдэнзээ зураад гэрлийг нь энэ рүү тусгаад өгнө үү!» гээд нөгөө хүн мотор луугаа заагаад, байз уу! надад чинь зүлгүүр... гээд энгэрийнхээ жижиг савыг уудлав.

	Түмэн чүдэнзээ зурлаа. Мотоциклын арынх нь суудлын дугуй бариулыг хагас ороосон гялтганасан хөх өнгөтэй эд нүдэнд нь гялс хийж харагдаад тэр нь нэг үзүүрээсээ салбайн урагдсан юм шиг харагджээ.

	Нөгөө үл танигдагч хүн чүдэнзний гэнэт бадарсан гялбам хурц гэрлийг завдан ашиглаж Түмэнгийн нүүр өөд гэнэдүүлэн цохилоо.

	Түмэнгийн нүднээс гал бутрах шиг болж, хөл дээрээ арайхийж тэнцтэл нөгөө хүн хутгаа гялс хийтэл далайлаа.

	Түмэн хутгатай гарын нь тохой руу алгадлаа, хутга нь тэр... гээд газарт унажээ.

	Нөгөө хүн хутгаа алдмагц Түмэнг шууд зууран барьж хүчээр гэдрэг нь түрлээ. Ямар нэг мөлгөр бөөрөнхий юм гутлынх нь өсгийд тээглэж тэнцүүрээ алдмагц, Түмэн тэр дороо сэхээ авч гэдрэгээ унангуутаа дайснаа өөр лүүгээ хүчтэй дугтран эргэж дороо хийлээ.

	Гэвч хүчээр давуу нөгөө хүн Түмэнгийн зүүн мөр лүү нь ёврон эргүүлээд дороо хийж багалзуурдаж авлаа.

	 

	* * *

	 

	... Мотоцикл... Мотоцикл... бариарай, тэр арынх нь бариулыг гялгар хөх эдээр бүрчихсэн мотоциклтой хүнийг.... Аа! цус... тэр суудлаа авчихсан М — 72-тай хүнийг...

	Түмэн халуундаа дэврээд урьд шөнийнхөө болсон явдлыг ярьж байгаа бололтой гэж өвөр дээрээ бичгийн хавтас тавиад Түмэнгийн дэргэд суугаа сэргийлэхийн ахмад Гарьд Түмэнгийн тас аньсан нүд, чинэрсэн нүүр лүү нь ширтжээ.

	Сувилагч Жаргал хараагаа Гарьд өөд аажимхан шилжүүлж, тийм байна. Шархныхаа халуунд дэмийрч байна.

	Эгмийн нь дор сүрхий гүн хутгалсан юм билээ гээд Түмэнгийн суганаас халууны хэмжүүр авлаа.

	— Аль вэ? халуун нь...

	— 40 байна, түрүүнд 41 байсан юм. Тарианууд хийлгээд халуун нь буурч байх шив гэж сувилагч Жаргал хэлэв.

	Өвчтөнүүд дэмий л бие бие рүүгээ харан Түмэнгийн огцом хүнд амьсгалыг чагнан дув дуугүй хэвтэцгээж, зарим хөнгөн өвчтөн нь орон дээрээ босоод суужээ. 

	Түмэн амь тэмцэн зууралдаж байсан элий, балай бодлоосоо хагацан ядсаар бараг хориод минут боллоо.

	Сувилагч хүүхэн Түмэнгийн хөлийнх нь уланд тавьсан халуун жинг засаад, 

	— Цус их алдсан, халуун ихтэй байна. Гэвч гайгүй удахгүй тэнхэрнэ гэж эмч Гэпэлмаа хэлж байна билээ гэв. Гарьд толгой дохиод өөр үг хэлсэнгүй, гараа элгэндээ зөрүүлж суудлаа засасхийж суугаад Түмэнгийн үе үе өмөлзөж байгаа уруулыг нь байн байн татвалзан хөдөлж байгаа өтгөн хар хөмсгийг нь ширтлээ.

	Хүмүүс Түмэнг ширтсээр, тасалгаанд удтал нам гүм байв.

	Түмэн хоолойгоо хүрчигнүүлэн их л зовуурьтайгаар санаа алдаад гар нь чичиргэнэн хөдөлж уруулаараа ямар нэгэн юмны амт үзэж байгаа юм шиг тамшаална.

	— Одоо халуун нь улам л саарч байх шиг байна. Удахгүй ухаан орно гээд Жаргал, барьж байсан халбагаараа жимсний шүүс утган ам руу нь цутгав.

	— Уг нь золбоотой л хүн сэн, харин урьд шөнө л сүрхий гэнэджээ гээд ахмад санаа алдав.

	Түмэн, эдний яриаг там тум сонсож эхлэв. Нүдээ нээх гэж оролдлоо. Дээрээс нь ямар нэг бөөн цагаан юм дараад байгаа ч юм шиг, тэр нь давчдан манарсан бодлоос нь нэг л салж өгөхгүй, харин уруулыг нь ямар нэгэн хүйтэн юмаар жигнэн, хоолой руу нь сэрүү татаж, дотор нь нэлээд уужрах шиг болж, ам руу маань уух юм орж байна даа гэж мэдлээ.

	Түмэн нүдээ үл мэдэг инээмсэглэснээ дахин анилаа.

	— Та намайг харж байна уу? гэж Жаргал асуув. Түмэн дахин харах гэж оролдоод чадсангүй, харин Жаргалын зөөлөн хонгор дууг сонсож, миний дэргэд ээжийн минь дуу л сонстож байна уу даа гэж бодно.

	Түмэн хөдлөх гэж үзлээ. Чадсангүй, би чинь хаа байна даа! эрүүл байна уу? үгүй юү? гэж бодлоо.

	— Одоохон сэргэнэ гэсэн түрүүчийн зөөлөн элбэрхүү дуу Түмэнд дахин сонстож нүдээ тогтуухан нээлээ.

	Жаргал, Гарьд хоёр өөд өөдөөсөө харж, хоёулын нь нүүрэнд баярласны шинж тодорлоо. Өвчтөнүүд ч бие бие өөдөө харж шивэр авир ярилцав.

	Хилэн шиг зөөлөн хар үсээ цагаан алчуураар эвтэйхэн даруулж зангидсан, усгал намуухан харцтай Жаргал өөд Түмэн хэсэг гөлөрч байснаа, 

	— Би чинь... хаа,... байна... даа гэж чичвэгнэсэн тасалдангуй дуугаар шивнэх шахам асуув.

	Жаргал халбагаар жимснийхээ шүүснээс дахин өгөөд, 

	— Та эмнэлэгт хэвтэж байна! Бие чинь ямар байна гэв. Түмэн хараагаа Гарьд дээр арайхийн шилжүүлээд, 

	— Ахмад аа! гээд өндийх гэж оролдов.

	— Хүүе болохгүй гэж Жаргал тэвдэнгүй хэлээд хучлагаар нь дарлаа.

	— Битгий хөдөл, түргэн шиг эдгэрээд гарахыг бод! гэж Гарьд хэлэв. 


Түмэн эмнэлэгт хэвтэж байна гэдгийгээ мэдэж, зүүд зэргэлээ шиг бүүр түүр байсан өнгөрсөн шөнийн нь явдал дээр дээрээсээ замбараагүй давхцан санагдаж, 

	— Танд илтгэх зүйл гээд дахин өндийхөд ахмад Гарьд, 

	— Битгий хөдөл! Тогтуухан ярина уу! гэвч бие чинь...

	— Ярьж чадна, бүүр сайн ярина гээд Түмэн амьсгалаа уртаар авлаа.

	 

	* * *

	 

	— Гэмт этгээд мотоциклынхоо хажуугийн суудлыг хийлгүй унаж, урд хойд номероо Түмэнгээс нууж амжжээ. Харин «Гамтай эдэлбэл зүгээр болохоос ондоо уга нь гамгүй эдэлчихсэн юм чинь байсхийгээд л таг болчих юм» гэж Түмэнд ярьсныг нь нээрээ ч Өвөрхангайн хүн болох нь гээд ахмад Гарьд Түмэнгийн тодорхойлолтыг уншуулангуутаа өврөөсөө чүдэнз гаргаж таамгаар зураад аман дахь тамхиа их л дадамгай асаалаа.

	Ахмад Гарьдын илтгэлийг сонсож, тэмдэглэл хийж суугаа хошууч Сүх, 

	— Анхаарууштай ноцтой сэжиглэлүүд байна даа тэгээд...

	— Тэгээд Түмэн гэмт этгээдийн мотоциклын арынх нь суудлын дугуй бариулыг зөөллөж; гялтганасан хөх өнгийн эдээр ороосны нь чүдэнзнийхээ анхны гэрэлд харж ажжээ. Тэгэхдээ тэр ороосон эд нь нэг үзүүрээсээ салбарлан урагдсан юм шиг санагдсан гэж Түмэн ярилаа гэж Гарьдыг үргэлжлүүлэн ярихад Сүх, 

	— Түмэн, гэмт этгээдэд гэнэдэж цохиулсан ч гэсэн үнэн хэрэг дээрээ хэргийн талаар бараг хүрэлцэхүйц баримттай хоцорч алдсан алдаагаа нөхжээ. Тэгэхээр хэрэг нэхэмжлэгч Дорлигийн үлэмжхэн эд хөрөнгийг хулгайлсан хэргийн сэжиг Оргийнхоос илэрч болох юм гэж бидний тааварлаж байгаа сэжиглэл, Түмэнгийн тодорхойлолтоор дахин батлагдлаа.

	Учир нь «М-72»-ын тодорхой биш мөр... гээд хошууч шүүгээнээсээ хавтастай хэрэг гарган, 

	— Эзэн нь энэ дээ гээд хавтсаа нээв.

	— Эршүүд шийдмэг зантай хошууч Сүхийн давхраагүй уужим нүд, гонзгойвтор хөх нүүр лүү нь ширтэн суусан ахмад Гарьд, 

	— Үгүй энэ чинь юун бүч вэ? гээд ногоон даалимбыг их л нямбай тасамдан эмхэрдсэн бүчийг ажив.

	— Энэ бүч угзарсан ч гэсэн тасарчхамгүй сонин баримт шүү, бид таныг Түмэнтэй цуг явуулчхаад уг хэргийг үүдсэн газар дээрээс нь олсон юм гээд хошууч инээмсэглээд манай анхааралд байгаа Оргийн суудаг гудамжинд энэ хэрэг үүджээ.

	Шөнийн ээлжид явсан Оргийн ажлаасаа буусан цаг, уул хэргийн үйлдсэн цагтай нэлээд ойролцоо байгаа нь бүүр ч сэжигтэй хэрэг.

	Энэ бүх сэжиглэлүүдийг баталж өгөх гол баримт маань энэ бүч дээ гэж үргэлжлэн ярив.

	— Тэгээд ч гэмт этгээд Түмэнд өөрийнхөө байрыг сэжиглүүлэхгүйн тулд шийдсэн аргаа хийжээ. Ингээд Орги хоёр дахь удаагийнхаа хэргийг үүсгэжээ. Гэвч Орги мотоциклтой гэдэг нь мэдэгдсэн хэрэг болохоор... гэхэд хошууч ахмадын үгийг тасалж, 

	— Мотоциклгүй ч гэсэн Орги өнгөрсөн шөнө мотоциклтой явсан байж болох юм. Харин Оргийг мотоцикл унаж чаддаг эсэхийг нь шалгана. Ер нь Орги энэ хэрэгт шууд холбогдохгүй ч гэсэн шууд бусаар эрхбиш хамаарагдах нь зайлшгүй. Учир нь манайд авагдсан мэдээгээр Оргийнд мотоциклтой хүмүүс орж гардаг боллоо гэснийг санах хэрэгтэй.

	Тэгээд Оргийн эхнэрийг ажилдаа очих замд нь тосож сэм авчруулахаар нарийн бичгийнхээ даргыг жолоочтойгоо явуулчихсан. Энэ зөв үү? гээд хошууч Сүх, төв даруу зантай ахмад Гарьдын нүд дүүрэн дугуй цагаан нүүр өөд нь эгцлэн харахад ахмад Гарьд;

	— Зүйтэй та тэр хүүхний зургийг өгч явуулсан биз дээ гэв.

	— Өгсөн, өгсөн.

	— Хаалга тогшлоо. Нарийн бичгийн дарга эмэгтэй, Оргийн эхнэрийг оруулж ирээд гарав.

	Ахмад Гарьд Жаргалд сандал тавьж өгөөд, 

	— Нэр чинь хэн билээ, хаа ажилтай вэ? гэж асуулаа.

	— Миний нэр Жаргал, Төв больницод сувилагчийн ажилтай гээд нүдээ бүлтгэнүүлэн ахмад Гарьд руу ширтэв. Жаргал бусдад хутгалуулж хэвтсэн цагдаа Түмэнтэй очиж уулзсан ахмад маань байна гэж Гарьдыг харуут таньжээ.

	Хошууч Сүх суудлаа засасхийж суугаад Жаргал өөд хараагаа намуухан тусгаж, 

	— Бид танаас өөрийн чинь мэддэг хамгийн ойрын зүйлүүдийг лавлаж мэдье гэсэн юм. Тэгээд ч таны нөхөр Оргийг сайн таньдгийн хувьд найдварлаж, таныг манай ажилд эрхбиш тус хүргэх болов уу? гэж санасан юм гэж хошуучийг хэлэхэд Жаргал, 

	— Бололгүй яах вэ харин ажлынхаа газарт...

	— Зүгээр, зүгээр зовох хэрэггүй, даргад чинь албан ёсоор жич мэдэгдэнэ гэж ахмадыг хэлэхэд Жаргал, 

	— За тэгвэл яах вэ гэлээ.

	Сувилагч Жаргалын үргэлж инээмсэглэж байгаа юм шиг шармагдуу нүүр, давхраагүй бүлцэн нүд рүү нь ширтэж суусан Сүх, 

	— За тэгээд Оргийн бие нь сайн, ажил нь амжилттай биз дээ! гэж асуулаа.

	— Сайн сайн гээд «хамгийн ойрын мэддэг зүйлээс чинь гэнэ шүү» юуны тухай юм бол доо гэж Жаргал гайхан бодож суув.

	— Орги маань шөнийн ээлжид явж байгаа юу? аль өдөр үү?

	— Шөнийн ээлжид.

	— Би Өвөрхангайд ажлаар явах замдаа Оргитой тээр жил танилцсан юм. Аль сумынх гэлээ байз.

	— Өндөр-Өнц сумынх.

	— Нээрэн тийм л дээ. За тэр ч яах вэ. Орги уржигдар надтай энүүхэн урд дайралдсан юм, ажлын ногоон хувцастай л явж байна билээ гээд хошууч унтарсан тамхиа дахин асаав.

	Эд чинь Оргийг ямар нэг хэрэгт хардаж байгаа юм биш биз гэсэн сэжигтэй сэтгэгдэл Жаргалын санаанд аяндаа орж, за байз... уржигдар Орги гэрээсээ гараагүй, шөнөжин архидаад, өдөржин унтаж өнжсөн шүү дээ. Тэгээд ажлын ногоон хувцастай ч гэх шиг гэж бодсон Жаргал, 

	— Орги уржигдар гадагшаа гараагүй, та андуурч байна. Ер нь Оргид тийм хувцас байхгүй гэж уцаарлан хэлэв.

	— Та битгий уцаарла, яах ч аргагүй ногоон хувцастай л явсан даа гэж хошуучийг мэтгэнгүй хэлэхэд Жаргал царайгаа улайлган, 

	— Хашаанаасаа ч гараагүй хүн тантай дайралддаг нь сонин юм даа гэж хэлэв.

	— Тэгж яривал бас гэрч баримттай шүү, Оргийг мотоциклтой хүний ард суугаад явж байсан байвал та яах вэ?

	— Тэгвэл тэр чинь уржигдрын хэрэг биш, хэдийд ч юм бэ? Гомбо, Цоодол хоёрын нэгтэй явж байсныг нь уржигдрынх болгож та андуурч байгаа байлгүй.

	— Андуурсан ч байж болно. Би уржигдар л дайралдсан шиг санаж байна. Тэгээд Орги яах ч аргагүй ногоон хувцастай явсан юм. Тэгвэл Гомбо, Цоодол хоёр мотоциклтой юм шив дээ.

	— Тийм ээ.

	— Тэгээд танай нөхөр, тэр хоёртой ижилхэн ногоон хувцастай юм гэж үү? гэж Гарьдыг асуухад:

	— Тийм ижилхэн, надаар оёулсан юм чинь түүнийгээ даанч мэддэг байгаа даа гээд Жаргал ахмад Гарьдыг зэрэвхэн хараад ширэв татлаа.

	— Гомбо, Цоодол хоёр хаа ажилтай юм бэ? гэж ахмадыг асуухад Жаргал, 

	— Цоодол нь лав хотын худалдаанд ажилладаг юм. Харин Гомбыг нь сайн танихгүй, их л боловсон, зан ааш сайтай хүн харагддаг юм гэв.

	Хошууч Сүх ахмад Гарьд руу нуусхийн нүдээ ирмээд Оргид холбогдсон хэргийн хавтсыг өмнөө тавиад, 

	— Бодвол та Цоодол, Гомбо хоёрын ажлын хувцсыг хийхдээ ижилхэн өнгийн утсаар оёсон юм байгаа биз?

	— Би санахгүй байна. Ер нь юу болоод намайг хоргоогоод байна даа ойлгохгүй байна.

	— Гэрчлэх, тодорхойлох эрхтэйн чинь хувьд таны мэдэж байгаа асуудлыг тодруулах гэсэн юм, хэрэгтэй бол та өөрийгөө өмгөөлж ч болно шүү дээ.

	— Би юугаа өмгөөлөх билээ дээ.

	— Гомбо, Цоодол хоёрын хэн нь билээ мотоциклынхоо бариулыг цувны хөх эдээр ороосон чинь?

	— Аа мэдэхгүй, ажиглаагүй.

	— Энэ удаа асуултаа завсарлая гээд Гарьд, Жаргалын тодорхойлолтын хойно ямар нэгэн юм нэмэн бичиж эхлэв.

	Эхлээд л Оргийн тухай асуугаад сүүлд нь Гомбо, Цоодол хоёрын талаар... үгүй энэ чинь юу болох нь энэ вэ? Би тэдэнд хувцас оёод өгчихсөн маань хуульд ямар буруу үүсгэдэг билээ.

	Энэ ахмад чинь, хүнд хутгалуулж шархтсан Түмэнг эргэж очсон, тэгэхэд Түмэн гялгар хөх эдээр бариулыг нь бүрсэн ч гэх шиг... их л юм яриад байсан. Би Түмэнг халуундаа бас л дэмийрч байна даа гэж бодсон маань асуудал шал өөрөөр эргэчих шив дээ. Гэсэн ч би муу юм хийгээгүй. Түмэн хэнд ч хутгалуулсан юм, би яаж мэдэх вэ дээ гэж Жаргал гайхан боджээ.

	— Танд асуулт байна уу? гэж хошуучийг шийдэмгий хэлэхэд Жаргал нэлээд бодож байснаа, 

	— Алга шив дээ гэв.

	— Харин та манайд тодорхойлолт өгснөө хэнд ч мэдэгдэж болохгүй, наадахаа сайн уншаарай гээд өөрийнх нь тодорхойлолтыг өгөв. Жаргал уншиж үзээд гарын үсэг зурлаа.

	— Баярлалаа бүсгүй минь гэж хошууч, Жаргалд тал өгөөд Жаргалыг нарийн бичгийнхээ даргын өрөө хүртэл үдэж, энэ бүсгүйг ажил дээр нь хүргэж өг гэж жолоочид хэл гэв.

	 

	* * *

	 

	Оргийнх өглөөнөөс хойш, их л наргиан шуугиантай гэвч хөл үймээн багатай байлаа.

	Гэрийн хоймор, жижигхэн явган ширээний гурван талд Орги, Цоодол, Гомбо гурав тухлан суугаад жүнзтэй архиа их амтархан шимцгээж, ямар нэг шалиг дууны аяар эвгүйхэн гиншицгээнэ.

	Жаргал жижүүрээсээ бууж ирээд гал зуухныхаа ажилтай зууралдаж, өдөржин архичдад хоол цай чанаж аягалсаар ядарсандаа нүд нь нуухдан, зуухныхаа аман тушаа суужээ.

	— Ай Гомбо оо, манай эхнэр муу найзыг чинь дүүгүүрдчих гээд байгаа шүү дээ өчигдөр... гээд Оргийг зогьсуулахад Гомбо, Цоодол хоёр, 

	— За тэгээд, тэгээд гэцгээв.

	Цагдан сэргийлэхэд дуудагдаж үл ойлгогдох зүйлүүдэд асуугдахдаа харсан, далдын ид шидээр бий болсон юм шиг ер бусаар гарч ирсэн тэр бүчний тухай, Орги, Цоодол, Гомбо нарын талаар олныг бодож суусан Жаргал Орги руу харж, надад дөвгүүрдүүлэхээсээ саар нөхдийнхөө далдын мэхэнд автагдаад амьдралдаа дөвгүүрдүүлэв дээ гэж хэлэх гэснээ, 

	— Битгий л дэмийрээд байгаарай гэж хүйтнээр хэлэв. 

	— Аа тийм үү? Өчигдөр үдэд шинэхэн ногоон портод суучхаад хажуугаар минь сүнгэнэдэг чинь та мөн биз гэж Орги уурсангуй хэлэв.

	— Чи өөрийгөө л хичээ! Наадах гашуун уснаасаа ангижрахгүй бол чамтай амьдарна гэхэд бэрх л байна гээд Жаргал, хошууч Сүхийн тэргээр хүргүүлж явсныг минь, мань хүн харжээ. Намайг хэнд ч хэлж болохгүй гэж хэлсэн, аа байз яаж аргалъя даа гэж боджээ.

	— За тэр! Ингэж л ярьдаг хүн дээ. Үгүй тэгээд очиж очиж тостой хар жолооч шүү тэр нь, болсон зохисон амьтантай нөхөрлөж дээ.

	— Тэгээд чи Оргиос салах нь уу? Аль яах нь вэ? Энэ хүүхнүүд ийм л илүү харж, билүү долоох дуртай улс шүү гэж Гомбо өлгөн авч хэлэв.

	— Орги оо! Чи андуураагүй биз! Жаргал ч тийм ч хүн биш дээ гэж Цоодолыг хэлэхэд Орги, 

	— Очиж, очиж эхнэрээ андуурав гэж дээ. За яамай өөрөө л мэдэг гэв.

	— Аа мэдэхгүй залуу бүсгүй багынхаа авьяасыг сэргээгээ биз гэж агсрах өө эрсэн Гомбо шүлсээ үсчүүлэн хэллээ.

	— Орги минь аяга тагш юм уухаараа ингэж илүү үг ярьдаг аа больж үз. Бас тэгээд хүн гөрддөг нь юу вэ гэж Жаргалыг хэлэхэд Орги, 

	— Гөрдөө ч үгүй хө! Харин чи л намайгаа сэгсэрчих нь дутаад байгаа байх гэв.

	— За битгий дэмийр! чи архинаас болж аашаа эвдэж байгаагаа мэдэж байна уу? Нийлсэн нөхөд чинь энэ. Ээ дээ чиний ингэж байдаг чинь эз үү, аз уу?

	— Наадах илүү үг, илүүрэн хошуугаа тат, эрчүүд олсноо идэж байна, ууж байна. Бидний энэ чамд ер хүртээлгүй «эрийн муу нь цагдаа, эмийн муу нь сувилагч» гэгчээр чи зүгээр Оргийн олсныг идчихээд л хөнжлийнхөө хэрээр хөлөө жийж хэвт гэж Гомбо хөндлөнгөөс нь хамар амаа татвалзуулан агсрав.

	— За яршиг Гомбо минь эр эмийн хооронд чи бид хоёр шиг нь жороолдоггүй юм. Ам хэлээ тат гэж Цоодолыг хэлэхэд, 

	— За чи нэг их саваагүй хүүхнийг өмөөрч... гээд Гомбо хэхэрч түүнээсээ болж зогьсуулав.

	«Эрийн муу нь цагдаа, эмийн муу нь сувилагч» гэж зарим хүмүүс юунд хөдөлмөрийг ингэж хар цагаан гэж ялгадаг юм бол! гэж бодож суусан Жаргал, 

	— Гомбо оо! Чамайг ухаан алдталаа архи уугаад гудамжинд хөндлөн хэвтэж байхад чинь хэн чамайг машины замаас зайлуулж амийг чинь хамгаалдаг билээ.

	Чамайг ингэж ногоортлоо уугаад хээр уначхаад хөл гараа хөлдөөчихвөл чинь хэн чамайг сувилах билээ. Энэ ч наад захын хэрэг шүү гэж цухалдан хэлэхэд Гомбо, 

	— Цагдаа та хоёроор энхрийлүүлтэл хаа ч юм бэ? Зай ч бий, лай ч бий гэв.

	— Муу хүнд үг бүү хэл! Мухар үхэрт худаг бүү үзүүл! гэгч л болох нь ээ гээд Жаргал зуухандаа түлээ нэмэв.

	— Эхнэр минь, Гомбо минь маргалдахаа больцгоо. Эхнээр! Энд суу! Ганц хундага юм балгачих гээд Орги, хундагатай архиа цалгилуулан Жаргал өөд сарвайхад, 

	— Чи л өөрөө эвдэрч байгаа аашаа архиар хужирлаж суу! гэж Жаргал тачаадан хэлэв.

	— Үгүй ер мэргэн түргэн, цэцэн чамин үгтэй хонгор минь! Дахиад хэлээд орхи, за хэл гээд Гомбо шүдээ хяхнуулан хавирч хөмхийгөө зуув.

	Жаргал, Гомбод дахин үг хэлсэнгүй гарч түлээ хормойлж суухдаа мотоцикл дээрээ бөгтөрсөн Цоодолын тос болчихсон ажлын хувцсыг харж, аа тийм Цоодолынхыг ижил өнгийн угсаар Гомбынхыг хар утсаар оёсон юм.

	Хэргийн баримт болж олдсон хошуучийн хавтсан доторх тэр бүчний учир утга... цагдаа сувилагч хоёрыг үзэн яддаг Гомбын маань далдалсан хэргийн гогцоо гараад ирэх шив гэж бодоод Жаргал, түлээгээ хормойлоод мотоциклуудын дэргэд очлоо.

	Цувны хальслаг хөх эдээр бүрсэн Гомбын мотоциклын арынх нь дугуй бариул нүдэнд нь туслаа.

	Цагдаа Түмэнтэй холбогдсон хэргийн этгээд Жаргалд бүр ч тодорхой боллоо. Урагдаж тасарсан үзүүрийг нь эвтэйхэн даруулж бөхөлсөн энэ хөх эд... «Сайхан дээл өмсөөд савласан эрдэмгүй бол зураг шиг» гэгчээр Гомбо өдрийн ганган, шөнийн дээрэмчин байжээ. Ээ дээ хуурмаг бялдууч зан, ховдог зальхай сэтгэлийг бий болгогч өнгө, мөнгө хоёрын ерийн өнгөцхөн байдалд гэнэхэн хууртагдах вий гэдгийг хүн үргэлж санаж явууштай юм гэж бодсоор Жаргал гэртээ оронгуут хормойлсон модоо хайрцагт хийгээд, ширээнийхээ цагийн зүүг сэм гүйлгэж 5 цаг хагас болгоод хувцаслаж эхлэв.

	— За энэ чинь хаачих гээд л хувцаслаж гарав даа гэж Оргийг асуухад Гомбо, 

	— За хонгор минь тогтож хайрла! Энэ айлаас, Оргийг минь орхиод явчих гэж байгаа юм биш биз гэж хөндлөнгөөс нь дооглонгуй асуув.

	— Хүүхдээ цэцэрлэгээс нь авчирдаг байгаа даа.

	— Уучлаарай хатагтай минь гээд Гомбо шүднийхээ зайгаар шүлсээ годхийтэл хаялаа.

	Орги ширээнийхээ цаг руу харснаа;

	— Баларч хоцор гэж дээ өнөө ажлын цаг аль хэдийн өнгөрөөд орхижээ, за байз яадаг билээ. Яах вэ эхнээр!

	— Эрээлжилсэн нүд, өмхий ам хоёроороо гайхуулах гээгүй бол чи ажилдаа очоод юу бүтээх вэ? гэж Жаргал Оргийг зэмлэв.

	— За дүүрсэн хэрэг, ганц өдрийн ажил талстчихаас биш, чи минь хүү рүүгээ явж үз, харин замдаа ганц хоёр шил юм аваад ирээрэй гэж Оргийг хэлэхэд Цоодол, Гомбо хоёр, 

	— Уугаад байя гэцгээв.

	— Та нар ууж байснаас дэвтэж байсан дээр! Наадах лонхтой архи дотроо орчих гээд, Жаргал гарч одов.

	 

	* * *

	 

	— Цагдаа Түмэнгийн тодорхойлолт ингэж батлагдлаа гэж ахмад Гарьдыг хэлэхэд хошууч Сүх:

	— Гомбын мотоциклын арын дугуй бариулын бүрээс бас Өвөрхангайн хүн болох нь батлагджээ. За тэгээд цааш нь гэв.

	— Гомбо жил тойрон ажилгүй байж, сүүлийн нэг жилд ер бусаар хөрөнгөжжээ гэдэг нь түүний хэргийн далдалсан гогцоог тайлж өглөө гэж Гарьдыг хэлэхэд, 

	— Нөхөр ахмад та үүргээ сайн биелүүлжээ. Харин гээд хошууч хавтаснаасаа нэг бичиг гарган инээмсэглэж, 

	— Хөөцөлдсөн хэргийн маань гэмтэн бараг л тогтоогджээ. Тэгээд та үүнийг сонирхооч гээд ахмадад нөгөө бичгээ өглөө.

	«Гэмт хэрэг үүсгэсэн тэр шөнө Гомбо, хотын худалдааны ажилтан Цоодол, түүний гэр бүлийнхэнтэй хамт кино үзээд 24 цагт киноноос тарж, Цоодолынхныг хүргэлцэхээр хөдлөхдөө би танайхаас Оргийнд очно. Харин чи Оргийнд маргааш эртхэн очоорой» гэжээ, гэсэн мэдээг ахмад уншаад, асуудал улам тодорхой болжээ. Тэгэхээр Гомбо, Оргийнд очих замдаа Түмэнтэй гудамжинд тулгарч уг хэргийг үүсгэжээ гэв.

	— Тийм ээ! гэвч хамгийн гол нь бүчний эзэн нь Гомбо мөн үү, биш үү гэдэг л...

	— Орох уу, дарга нар аа! гээд эмэгтэй Жаргал хаалгаар шагайв. Ахмад, Жаргалыг таньж ор ор гээд мэндлэнгүүт түүнд сандал тавьж өглөө.

	— Та бүхэнд бүчний учрыг хэлэх гэж ирлээ гээд Жаргал амьсгал дарж ядан шавдангүй хэлэв.

	— Битгий сандар тогтуухан яриач гэж хошуучийг хэлэхэд ахмад цаас авч бичихэд бэлтгэв.

	— Гомбо, одоо манайд бий! Тэд архи ууцгааж байгаа! Гомбын ажлын хувцсыг би хар өнгийн утсаар оёсноо өнөөдөр бодож оллоо. Та бүхний үзүүлсэн бүчний эзэн нь Гомбо юм. Тэгээд та бүгдийн асуугаад байсан нөгөө мотоциклын арын дугуй бариул яг тохирлоо гэв.

	— Эрхэм бүсгүй минь та, манай ажилд их тус хүргэж, манай цагдаа Түмэн, ер нь өвчтөнийг чин сэтгэлээсээ хичээнгүйлэн сувилдагт чинь, тэгээд Түмэн та хоёрын эгэл сайхан ажил үйлсээс чинь төрж гарсан соргог сонор, хурц сэрэмжид чинь баярлалаа. Энэ талархлыг минь та Түмэнд уламжлаарай гэж хошуучийг хэлэхэд Жаргал.

	— Баярлалаа та бүхэнд! Ажилд чинь ингэж тус хүргээд нинжин сэтгэлгүй гэмтнүүдийн нөлөөнөөс нөхрөө балрахын нь даваан дээр татаж авсандаа баярлаж байна гэжээ.

	 

	1956 он

	 


СУРВАЛЖИЛСАН ТЭМДЭГЛЭЛ

	 

	Дүүдээ зориулав.

	 

	— За гэсэн огцом тод үг сонсогдмогц эвлэлийн үүрийн дарга Шагдар сурвалжлах ажлаар яваа Бадрагийг «Эх зургийн тасаг» гэсэн хаягтай өрөөнд дагуулан орлоо.

	Урт биш тайрмал хархан үсээ эвтэйхэн эргүүлж янзалсан эмэгтэй, кино зургийн дүрс шилэх ширээн дээрх хос ээрүүлийг зай завсаргүй эргүүлж суув.

	Цэмцгэрхэн суугаад, зурагт туузын түүдгийг жигдхэн эргүүлж байгаа тэр эмэгтэйн ард Шагдар, Бадраг хоёр зөөлөн алхалсаар ойртож, 

	— За сурвалжлагч аа! Зурагт туузыг цэвэрлэх шинэ суурь машиныг санаачлан хийж байгаа эх зургийн эрхлэгч бүсгүй маань энэ дээ гээд Шагдар тэр эмэгтэйг заалаа.

	Ээрүүлээ зогсоогоод, ширээн дээрх зоомол чийдэнгийнхээ зөөлөн цайвар гэрэл дээр зурагт туузаа гэрэлтүүлэн харж суугаа тэр эмэгтэйг өөдөөсөө харахад нь Бадраг, 

	— Та сайн уу? гээд ойртох гэснээ зогтусан зогслоо. Эрхлэгч хүүхэн эвлэлийн үүрийн дарга Шагдарт талархаад, 

	— Сайн, та сайн уу? гээд Бадраг өөд гараа сунгахад, Бадраг барин, 

	— Сайн гэж түгдэрсхийж хариулаад үргэлж хүсэж, ажиглаж явдаг бүсгүйтэйгээ энд санамсаргүй учирчихсандаа сэтгэл нь баясан догдолж нүүр нь халуу оргих шиг болов.

	Эрхлэгч эмэгтэй ч Бадрагийг харангуут... тэнд дайралдах бүрдээ над руу учиртай хардаг, нэрийг нь үл мэдэх залуу Бадрагийг таньж, энэ маань сурвалжлагч байжээ гэж бодов.

	— Ажилтай чинь танилцахаар сурвалжилж яваа энэ хүнд ажлаа нарийн танилцуулаарай, харин эрхэм Бадраг та манай кино үйлдвэрийн ажилтай ингэж дотночлон танилцаж яваад чинь дахин талархъя. Та бүгд тавтай ярилцана уу гээд Шагдар эх зургийн тасгаас гарахдаа энэ сурвалжлагчийн царай нь улайж, мэндлэхдээ түгдэрдэг нь юу билээ гэж боджээ.

	Надтай өглөө, орой бүр үйлдвэрчний эвлэлийн төв зөвлөлийн ордны тэндэх гарц дээр дайралддаг энэ хүүхэнтэй энд ингэж санаандгүй уулзчихдаг байна шүү. 

	«Төөрч төөрч төрөл дээрээ» гэгч л болж дээ, 

	Би энэ хүүхний зүсийг нь л үзэж байснаас биш, үг солилцож яваагүй, энэ хүүхэн надад үзэгдэх бүрдээ мөрөөдөлт сэтгэлд минь хүслийн оч хаялж, хайрын гал өрддөг. Гэвч энэ хүүхний сэтгэлд миний тухай зүүд ч үгүй байж болох л юм даа гэж Бадраг олныг бодлоо.

	Эрхлэгч эмэгтэй Бадрагт сандал тавьж өгөөд, 

	— Та сууна уу? Харин ялимгүй хүлээхийг гуйя. Би энэ эх зургаа эмхэтгээдэхье гээд Бадраг өөд торомгор хархан нүдээрээ уучлал эрэн харав.

	Энэ хүүхний хялбархан тайлагдашгүй уулга ихт харц нь надад чухам юуг тайлбарлаж өгөх бол гэсэн юм шиг Бадраг хүүхний нүд өөд хариу ширтэнэ.

	Бүсгүй, нүүр гарын угаагуур луу очиж буруу харан зогсоод гараа савандан угаахдаа залуу Бадрагийн нүдэнд хоногшсон дугуй бор царайг нь үзэн тусгахад ёстой л нэг тос дааварласан сайхан эрийн төрх сэтгэлд нь буужээ.

	Нүүр тулж явсан нь олонтоо ч ам нээж ярилцах завшаан нэг л олдохгүй, дэмий л санаашран явдаг бүсгүй маань киноны ажилд шинэ санаачилга гаргаад, би түүнийг нь сурвалжлах болсон нь үнэндээ ер бусын завшаан!

	Гэсэн ч энэ удаа албан хэргээр яваа болохоор энэ бүсгүйд буруу ойлголт төрүүлчих вий! гэж хэрсүүлэн бодож суугаа Бадрагт гэнэт өөр бодол төрж сая надтай гар барьчихсандаа дургүйцэж гараа ариутгаж эхлэв үү? Мөн ч цэмцгэр «хатагтай» байх нь ээ! гэж бодов.

	Гараа угаагаад явуут арчих зуураа эрхлэгч эмэгтэй, 

	— Манай үйлдвэрийн аль ч тасгийн ажилд цэвэр нямбай ажиллагаа их шаарддаг юм. Хамгийн наад зах нь зурагт туузыг хөлстэй гараар барьчих бол тэр нь гологдол болж, үйлдвэрт хохирол учруулдаг юм гэж ярьсаар Бадрагийн дэргэд суунгуут ээрүүл дэх туузаа салгаж аваад, ширээнийхээ өнцөгт шигтгэсэн олон өнгийн жижиг товруунуудын нэгийг дарлаа. Тасалгааны ханын энгээр хийсэн том шүүгээний олон жижиг нүднийх нь зузаан төмбөгөр шилнүүд нь гэрэлтэж, түүний цаанаас зурагт туузын дүрсүүд дэлгэц дээр гарч байгаа юм шиг тодрон харагдлаа.

	— Бид энэ лавлах шүүгээг саяхан хийлгэсэн юм. Тэгээд байнга хэрэглэгддэг кино зургийн эх туузуудыг хялбархан олдог боллоо гээд шүүгээнийхээ нэг нүдийг нь татаад барьж байгаа туузынхаа түүдгийг хийхэд нөгөө төмбөгөр шилний нь цаанаас «Сайхан гэр бүл» гэдэг өнгөт киноны нэг хэсэг, сугарсан навчит улиасны дор, голын эрэг дээр сууж байгаа Галт, Жавхлан хоёрын сайхан дүрс тодрон харагдах нь хайрын сэтгэлтэй хүний нь гараас тэр дүрсүүд урган гарч байгаа юм шиг Бадрагт тун ч сэтгэл хөдлөм санагджээ.

	Үнэндээ ч хэдхэн сарын өмнө үйлдвэрлэгдсэн «Сайхан гэр бүл» гэдэг өнгөт тэр кинонд гардаг манай үеийн өрнүүн жаргалтай гэр бүлийн бүтээлч сайхан амьдралын яруу тод дүрслэлүүд идэр насны гал дөлөөр шатаж яваа залуу Бадрагийн сэтгэлд яахан таалагдахгүй байх билээ. Тэгээд ч Бадраг, 

	— Энэ «Сайхан гэр бүл» гэдэг кино мөн ч сайхан шүү гэж өөрийн эрхгүй санаа алдан дуугарчээ.

	— Сайхан кино гээд шүүгээнийхээ өмнө зогсоод хэлж байгаа сэтгэлт хүүхний нь нарийхан гоолиг бие, үзэсгэлэнт тунгалаг царай нь Бадрагт хэзээ хэзээнээсээ илүү гоц харагдсаныг нь энд эвлүүлэн хэлэхэд бэрх юм аа! Гэвч өнөөдрийн маань ажил янаг хүүхэнд минь ямар нэг өөр төрлийн ойлголт өгчих вий гэж Бадраг байн байн болгоомжилно. Гэлээ ч Бадрагийн сэтгэлийн догдлол яалаа гэж гансанд тамхи нэрэхтэй адил санааны нь дураар амархан хумигдах вэ? Бадраг булгилсан сэтгэлээ дарж ядан байж эрхлэгч хүүхнийхээ нэрийг нь асуулгүй мартчих гэж байгаа юм байна гэж бодоод, 

	— Эмэгтэйн нэр хэн билээ гэж хүүхнээс асуужээ.

	— Эмэгтэйнх нь нэр Жавхлан гэдээг! гээд тэр хүүхэн гэрэлтэж байгаа лавлах шүүгээ рүүгээ дохиод ширээнийхээ дэргэд ирж лавлах шүүгээнийхээ гэрлийг унтраалаа.

	Үгүй ер нь тун ч егөөтэй хөндий хариулж байх шив дээ!

	«Эмэгтэйнх нь нэр» гэнэ шүү гэж бодсон Бадраг, 

	— Та энэ лавлах шүүгээг тун аятайхан хийжээ, гээд зорьсон асуудалдаа шууд орлоо.

	— Иймэрхүү лавлах шүүгээ, ганц эх зургийн тасагт шаардагддаг төдийгүй манай үйлдвэрийн зурагт туузын найруулагчид, зураг агуулах газарт ч ийм лавлах шүүгээ хийлгэж тавивал ажлыг хөнгөн шуурхай, эмх цэгцтэй байлгахад эрхбиш тус хүргэх юм. Энэ шүүгээг зөөж нүүлгэхэд төвөггүй, арван хэсэг салдаг бөгөөд тэр арван хэсгийг нь эрэгт боолтоор бэхлэн угсардаг юм гэж Бадрагт ярилаа.

	Бадраг тэмдэглэл хийж сууснаа, 

	— Та зурагт тууз цэвэрлэх суурь машиныхаа тухай ярьж өгнө үү? гэв.

	— Одоо бид угаах тасгаас гарч ирсэн эх зураг, хуулбар зургуудыг гараараа цэвэрлэдгээс ажлын үлэмжхэн цаг талаар үрэгддэг. Тэгэхээр зурагт туузыг цэвэрлэх одоогийн гар ажиллагааг техникээр сольж туршихаар шийдсэн юм гээд уул машиныхаа гар зургийн төлөвлөгөөгөө дэлгэн үзүүлээд, 

	— Бид гараараа 40-50 минутад ганцхан бүлэг зурагт туузыг арчдаг байсан бол энэ суурь машинаар нэг бүлгийг 3 минутад арчиж чадах юм гэж үргэлжлүүлэн ярив.

	Бадраг бас л тэмдэглэл хийж сууснаа, 

	— Манай өсөж байгаа залуу кино зургийн ажилд ийм сайхан санаачилгууд гарч байгаа нь хавтай хэрэг ээ, харин дахин шинэ амжилт гаргахыг танд хүсье гэв.

	— Баярлалаа, цаашдын минь хөдөлмөр надад шинэ зорилго тавих нь эргэлзээгүй. Энэ бол ажлын минь зөвхөн эхлэлт юм. Ер нь манайд сайн сайн хүн олон бий. Гэвч бариул ч үгүй, иш ч үгүй, ёроол ч үгүй, адаг ч үгүй хөндий цээжээ өргөцгөөгөөд дэмий суудаг хэр нь хүний бүтээлд атаархдаг хүмүүс ч мэр сэр бий! Арав хорин жил ажиллаад хүний гараар могой барьж бага сага мэргэжилдээ бялуурч явдаг хүн ч бий!

	Тэгээд нэг хэвийн «боов» хийчхээд түүнийгээ их бүтээлд бодож хэнхдэгээ дэлсэж амьдрал дээгүүр үүл манан шиг замхран дүүлж явдаг ойворгон хүн ч бий!

	Бялдуучлахыг тусгай мэргэшил шиг санаж нэр алдар хөөцөлдөн удирдах хүмүүсийн санаа сэтгэл, итгэл найдварыг шунаг зальхай долдойч аргаар зольж явагчид ч бий! Тэгэхээр ийм эмнэгхэн болчихсон хүмүүс маань, шинийн дасгал хийж байхгүй бол амьдралаас сугарчхаж мэдэх дэг ээ! гээд эрхлэгч хүүхэн толгой дохин гилжийж давхраатай торомгор хархан нүдээрээ инээмсэглэжээ. Бадраг тэмдэглэлээ дуусаад, 

	— Тийм л хүнийг бид амьдралынхаа үнэнээр цаламдаж эгнээндээ татаж оруулах нь та бидний үүрэг, харин зурагт тууз цэвэрлэх машины чинь эх зургийг сурвалжилсан тэмдэглэлтэй минь хамт сонинд нийтлүүлэхийг зөвшөөрнө үү? гэхэд хүүхэн.

	— Үүнийг үү?... гэж зовонгуй дуугарлаа.

	— Тийм ээ. Их бага ямар ч бүтээлийг олон түмнээрээ хэлэлцүүлэн санал шүүмжлэлийг хүлээж, тэднээсээ сурдаг шүү дээ гээд Бадрагийг босоход;

	— Ур муутай л зурагдаа гээд зургаа Бадрагт өглөө.

	Бадраг зургийг нь хүлээж яваад.

	— Баярлалаа, харин таны ажилд баахан саад болчхов бололтой, уучлаарай гэхэд, 

	— Зүгээр, зүгээр гээд хүүхэн булгилсан тунгалаг хар нүдээ мэлтгэнүүлэн, сайхан цэвэр царайндаа зохисон нимгэн уруулаараа жуумалзан инээх нь сэтгэл зүрхний минь хамаг нарийн нандин бүхнийг тааварлачих бий гэсэн юм шиг Бадрагт санагджээ.

	— Баяртай!

	— За баяртай! гээд Бадрагийг үдэж байгаа эрхлэгч бүсгүй, энэ залуу нэрийг минь асуусангүй, бодвол эвлэлийн үүрийн даргаас дуулсан юм байгаа биз гэж боджээ.

	 

	* * *

	 

	Санаж хүсэж явдаг хүүхэнтэйгээ нүүр учирснаасаа хойш Бадрагийн сэтгэл нэг л их өөг хэр нь нэг л дундуурхан мэт орон гэртээ ч тогтохоо больж, үүгээр түүгээр явж Жавхланг битүүхэн эрдэг болжээ. Тэгээд ч зуны нэг үдэш цэцэрлэгт ирж суугаад тэнд зугаацаар яваа хос залуусыг атаархсан мэт харан удтал суужээ.

	Сэтгэлт хүүхнийхээ турьхан цэгц бие, шаавайхан ганган алхаа, дэлгэрсэн дэлбээ мэт имбэрхүү сайхан царайг нь сэтгэлдээ бодож, уулзах болзолгүй амрагаа дэмий л хүсэн хүлээв.

	Тэр авхаалжтай бүсгүй ёстой л Жавхлан гэсэн нэрдээ тохирсон жавхлантай бүсгүй дээ!

	Ер нь ажил дээрээ ч гэсэн манай тэргүүний залуусын эгнээнд яваа хүн!

	Миний сурвалжилсан тэмдэглэл ойрын өдрүүдэд сонинд нийлэгдэнэ.

	Хүний хайрын нандин сэтгэл хүн төрөлхтний амьдралын үеийг мянга мянган жилээр дамжсаар атал «дурлал яагаад ингэж дандаа л шинэ, бүр цоо шинэ юм шиг санагддаг юм бол». Харин ой санааг минь тэр бүсгүй өөрийнхөө байдал төрх, даруухан томоолог ааш зангаараа ер бусаар булаасных юм. Ингээд энэ бүхэн дээр тэр хүүхний үнэнч сэтгэлийг нэмбэл үү?

	Энэ чинь яах аргагүй чин сэтгэлийн хэрэг болно.

	Янаг сэтгэл гэдэг тун ч эмзэгхэн, нэг л бяцхан хөндвөл сарничихдаг гэдэг сэн! Энэ эмзэглэл өөрийнхөө төрхөд уусаж, завхай зайдан, салан задгай явдал арилаг! Ингээд бодоход үеийн үед зэрэмдэг нойрмог байсан хүний хайр хүсэл нь түүхийн хатуу ширүүн замыг тэсвэртэйеэ туулсаар эрх жаргалтай энх үеийн өнөөгийн амьдралын эх нь болж дээ гэж элдвийг хаман шимэн бодож байгаа Бадрагт Жавхлангийн тасалгаанд үзсэн «Сайхан гэр бүл» гэдэг өнгөт киноны дүрүүд аандаа дахин санагдлаа.

	Бадраг цагаа харлаа. 19 цагаас дөнгөж аравхан минут өнгөрчээ.

	 

	* * *

	 

	Бадраг мөн л хойд өдрийн орой үүгээр түүгээр явж энд л дайралдаж магадгүй гэж тоймлосон газруудаараа залхуугүй явж чухам л сурвалжлан эржээ. Гэвч тэнд уулзана гэж болзоогүй болохоор юунд Бадрагийн зоргоор тэр нь цуунд дарсан саримс шиг амтаа аван санасан газарт нь байж байх билээ!

	Бадраг цагаа харлаа. 20 цагт дөнгөж гуравхан минут дутуу байна. Кинонд оръё байз гэж бодоод гүйхээрээ алхалсаар кино театрт орлоо.

	Кино эхэлчихсэн байх аа гэж Бадраг яаран мэгдэн билет аваад үзэх танхимын хаалган дээр иртэл хөгжмийн уран эгшиг уянгалж байлаа. Кино ч эхэлчихээ шив дээ гэж амандаа үглэсээр хаалгыг нь татлаа.

	Бадраг билет шалгагчид билетээ өгөнгүүт харанхуй руу ороход, 

	— Хожуу ирчхээд тэвддэг нь юу чив, гэж билет шалгагчийн чанга биш хэлэх нь Бадрагт сонсогджээ.

	За яах вэ нэг л суудал олоод суучих юм сан гэж санаад Бадраг бөхөлзөн тэмтэрлээ.

	— Та суугаач! Хүүш та суугаач! гэж хүмүүс уцаарлалдан шивнэлдэв.

	Ашгүй нэг хүнгүй суудал дайралдаж Бадраг бушуухан шиг суугаад амьсгаагаа уртаар авлаа. Бадрагийг тэгж мунгинаж байх хооронд киноны түрүүнд тавьсан кино сэтгүүл дуусаж, дэлгэц дээр «Манай аялгуу» гэсэн бичиг гарч ирлээ. Энэ киног Бадраг хоёр дахин үзэж байгаа юм байж.

	— Амьдралыг тун хомсхон мэддэг, хэлний ир харьчихсан зохиолчийн энэ зохиол, кино зурагчийн авсан зургийг гутаахуйц болсон нь харамсалтай. Тэгэхээр ёстой л олон он жилээр хөвт дарагдсан бөсийг шинэхэн алтан хоргойгоор эмжиж дээл хийх гэж оролдсонтой адил болжээ.

	— Тэгээд найруулагчийн солгой гарынх нь аясаар урсаж явсан кино зурагчинд ч бас л аар саар дутагдал бий.

	— «Муу дээр муухай, муухай дээр улцан» гэгчээр зургаа муу эмхлүүлснээс бүр ч олиггүй болж, үсийг нь тааруулж эгнээгүй хурган дотор шиг л юм аа даа.

	— За даа. Одоо үед хэн л хурим дээрээ тавагтай идээнийхээ дээгүүр тоостой хормойгоо савчуулаад л бүжиглэж байлаа даа. Тэгээд хийдүүдэд байсан жасын модон гэрт шүү? гэж нэг хүн ард нь дуугарч.

	— Нээрээ л тийм дээ, үгүй түүнийг сонсооч! «Газрын гаваас, гадасны нүхнээс» бэрийгээ олж ирэх гэнэ. Ардын зүйр үгийг ингэж ч хэрэглэх гэж дээ. Нээрээ л газрын ангалаас гарч ирсэн шидэт дагина юм уу гэмээр эцэг, эх ч үгүй ганц хүүхэн оруулаад ирлээ шүү! Хувилгаан чадалтайдаа ч болсон юм уу? Тэр хүүхэн өвлийн тэсгэм хүйтэнд гаднаас тэрлэгтэй л шуугин орж ирж байна гэж хүмүүсийн ярилцах нь Бадрагт сонсогдлоо. Тэгээд киноны сүүлийн олон машин цуварсан сайхан хэсэг гарч аль хэдийд киноныхоо үйл явдлаас сугаран хоцорсон муухан шиг баатруудаасаа уйдан ядаж байсан үзэгчдийн сэтгэлийг жолооч Борын дүр арайхийж тайтгаруулснаар кино төгслөө.

	Танхимын гэрэл аслаа. Хүмүүс нүдээ анивчуулан чийдэнгийн хурц гэрэлд дасгаж ядан суудлаасаа бослоо.

	Ямар нэг эмэгтэй, сайн байна уу? гэж зөөлөн боловч тодхон хэлэхэд Бадраг цочмогхон эргэж харснаа, 

	— Өө та чинь дэргэд минь сууж байсан юм уу? гээд цаашаа үг хэлж чадсангүй, гэнэт тулгарч орхисондоо баярлаж зүрх нь ч түгшжээ.

	— Тийм ээ! Хождож ирснээрээ та намайг анзаараагүй байж болох юм. Би таныг таньсан гээд тэр хүүхэн хаалга тийшээ явлаа.

	Үзэгч олон гарахаар алгуурхан алхаж, зарим нь одоо юундаа ч яарах вэ гэсэн шиг сандлаасаа дурамжхан өндийцгөөж байлаа. Бадраг ч хүүхний ард ойрхон шиг явж байв.

	— За манай Маюшка сайн явж байна уу? «Что нового?» гэсээр нэг залуу нөгөө хүүхний хажууд зэрэгцэж ирээд далаа хавчганууллаа.

	— Гойд ч юмгүй шив дээ! Харин маргааш өглөө 8 хагасад эвлэлийн гишүүдийн цуглаантай. Гомбоо чи мэдсэн үү?

	— Мэдсээн. «Я готава придти» гээд Гомбо гараа цувныхаа хоёр халаас руу хийж, өлмий дээрээ дэнжгэнэн өндөлзөв.

	Тэр эмэгтэй араасаа гүйцэж ирсэн Бадраг өөд харж Гомбын хойноос нүдээ анивчин дохиж инээмсэглэлээ.

	Саяны хөндөлдөж хөшсөн залуутай энэ хүүхэн хамт ажилладаг байх нь ээ! Тэгээд Маюшка гэнэ үү? Энэ хүүхэн чинь өөрөө надад нэрээ Жавхлан л гэж хэлсэн шүү дээ! гэж Бадраг бодов. Театрын гадаа гарлаа. Хүмүүс ийш тийш хэсэг бүлгээрээ явцгааж байна. Энэ хүүхэн ганцаараа л яваа юм шив дээ! гэж битүүхэн ажиж явсан Бадрагт ямар нэгэн хүн тэр хүүхэнтэй нь цуг яваа байдал мэдэгдсэнгүй.

	— Тантай монгол орос хэл хольж хутгаад л ярьж цөхөөд байсан тэр залуу танайхны ажилтан уу?

	— Тийм ээ! Манайд ажилладаг. Зөвлөлтийн нэг мэргэжилтэн намайг Мая гэж нэрлэдэг юм Тэгээд л тэр маяглаж байхгүй юу гэв.

	Бадраг нэлээд чимээгүй явж байснаа, 

	— Танайх чинь хаа юм бэ? гэж зүрхлэн асуулаа.

	— Манайх 80 айлын орон сууцад, хол шүү.

	— Таны тухай сурвалжилсан тэмдэглэл маань удахгүй сонинд гарчих байхдаа гэж Бадраг үгээ олж ядан их л эвгүйхэн хэлчихсэнээ:

	— Таны тухай миний сэтгэлийн бодол бүр хэдэн сарын өмнөөс эхэлсэн юм. Тэр нэг гарц дээр тантай би дайралддаг болсон анхны өдрөөс гэж залруулан хэлэв.

	— Тийм ээ? Үйлдвэрчний Эвлэлийн Төв Зөвлөлийн ордны арын гарц дээр биз дээ!

	— Тийм ээ! Харин эртээрийн сурвалжилгаар би тантай санаандгүй уулзчихаад анх ам нээж танилцсан санамсаргүй тохиолдлоо танд зөв л ойлгогдож өгөөсэй дээ гэж бодох юм гэж Бадраг санаашран хэлэв.

	Би энэ хүнтэй үргэлж дайралдаж л байсан. Энэ хүний ажиглангуй хардгийг ч би мэднэ. Би бас л ажиглаж л явдаг юм. Тэгээд үзэх царай нь надад аятай сайхан санагдаж байсан ч сэтгэлийн нь үнэнийг мэдээгүй явсан энэ хүн маань одоо л надад байдлаа цухалзуулж эхлэх нь шив дээ. Гэвч бодох л хэрэгтэй гэж бодож явсан хүүхэн, 

	— Зарим тавтиргүй хүмүүс эрх үүргээрээ далимдуулж хүний амьдралыг үймүүлж л явдаг байх, гэвч та тиймгүй л юм байгаа биз. Харин би тантай нэг гарц дээр дайралддаг болсондоо нэг их төвөгшөөдөггүй юм гэв.

	— Би ч таны тухай бодлоо сэтгэлдээ өрж гүйцсэн л дээ!

	— Таных тийм байж болно. Гэвч хүсэл дурлалын чинь үгийг сонссон энэ өдрийг хүртэл хүлээж ядаж байсан эмэгтэй хүний хүлээцтэй сэтгэлийн бодолд эрхбиш өрж бодох хугацаа үлдээж болно биз дээ гэж Бадрагт мохоон хэлээд тэр хүүхэн, 

	— За манайх энэ шүү дээ. Хүргэж өгсөнд чинь баярлалаа гэв.

	— Зүгээр, зүгээр, харин хэзээ хариугаа өгөх юм бэ? гэж Бадрагийг яаран асуухад, 

	— Сүүлд уулзах байлгүй, баяртай гээд нөгөө хүүхэн хаалгаа татаад агшин зуур орлоо.

	 

	* * *

	 

	— Энэ жижигхэн суурь машин тун овжин зохиогдсон юм шүү гээд уг машиныг ажиллуулан шалгаж байгаа машины үйлдвэрийн өвгөн инженер тэр суурь машины зурагт туузыг ороох хоёр хүрдний эргэлт, сэлж зүлгэх зүлгүүрүүдийн ажиллагаа, хэмжээт цэвэр спиртийг ээлжит зүлгүүрт нарийхан гуурсаар урсган өгч байгаа зэргийг харж байснаа, 

	— Тэгэхээр энэ машиныг зохиогчоор нь нэрлэх гэнэ билээ. Ядаж манай техник Дондог бид хоёр тэр хүүхний нэрийг мартчихаад олдоггүй шүү гэж өвгөн инженер үглэж байснаа үүнийг л сурвалжлагч танд танилцуулах гэсэн юм гэв.

	— Өө энэ машины чинь эх зургийг би сурвалжилсан тэмдэглэлтэйгээ сонинд өгчихсөн гэж Бадрагийг хэлэхэд инженер, 

	— Уучлаарай, харин тэгвэл та нэрийг нь мэднэ дээ. Сурвалжлах ажлаар явж байсан юм чинь гэж хэлэхэд Бадраг, 

	— Жавхлан гэдэг юм гэнэ билээ гэв. 

	Өвгөн инженер дэргэдэх хүнээ дуудаж, 

	— Та зурагт тууз цэвэрлэгч суурь машины зохиогч нь «Жавхлан», тэгэхээр нь энэ нэрээр нь марк хийгээд бушуухан шиг аваад ир гэж техник Дондогт хэл гээд Бадраг руу хандаж, 

	— Хүлээж авах комисс ирэхээс өмнө маркийг нь хадаж орхих юм сан. Хүлээлцэж байгааг нь та сурвалжилж үз гэв.

	Хаалга тор хийж киноны газрын даргыг үйлдвэрийнх нь хэлтсийн дарга, кино инженер, техникчид, нам эвлэлийн үүрийн дарга нар, бас зохиолч эмэгтэй дагалдан орж ирээд өвгөн инженерт мэнд хүргэцгээв. Өвгөн инженер, 

	— За юуны өмнө Жавхландаа баяр хүргэе гээд гараа сарвайхад, 

	Жавхлан гэнэ үү? Энэ өвгөн намайг өөр хүнтэй андуурч байна уу? гэж гайхсан нөгөө эмэгтэй инженертэй гар барилцаад, 

	— Баярлалаа танд гэж бараг шивнэх шахам хэлэхэд, 

	— Бид Жавхлангийнхаа нэрийг мартчихжээ. Тэгээд ашгүй энэ сурвалжлагч залуу нэрийг нь хэлж өглөө гэж өвгөн инженер үргэлжлүүлэн хэлээд Бадраг руу заахад комиссын нөхөд цөм Бадраг өөд гайхсан байдалтай харцгаав.

	Техникч Дондог орж ирээд:

	— Марк бэлэн, харин нөгөө эмэгтэй чинь сонинд гараад иржээ гээд сониноо марктай нь цуг өвгөн инженерт өглөө.

	— Тэр хүүхэн чинь энэ ирчхээд байна гэж Дондогт хэлээд, зүйтэй энэ бол Жавхлангийн маань бүтээл, сонинд бичих л ёстой гээд инженер өвгөн, Жавхлан гэсэн маркийг суурь машинд бэлхэн эрэгдэж байв.

	Энэ залуу нэрийг минь мэдэх л юм байх даа, асуулгүй явчихлаа гэж би анх уулзахдаа бодож байсан юм. Үгүй бол Бадраг маань нэрийг минь голоод өөрчилж орхив уу ? гэж бодож байсан хүүхэн:

	— Миний нэр Өөдөс л гэдэг юм сан гэж хэлэв.

	— Өөрөө надад осолгүй Жавхлан гэж хэлсэн шүү дээ.

	Тэгэхдээ мань хүн «Эмэгтэйнх нь нэр Жавхлан» гэдэг гэж ёжтойхон хэлснийг нь яана. Тэгээд зарим нь Мая ч гэх шиг харин одоо Өөдөс ч гэх шиг ухаан санаанд бодогдомгүй хачин олон нэр хэлдэг чинь гэж бодсон Бадраг;

	— Би танаас нэрийг чинь асуухад та Жавхлан л гэсэн шүү дээ гэж царайгаа улайлган их л зовонгуй хэлэв.

	Эмэгтэйн нь нэр хэн билээ гэж та «Сайхан гэр бүл» гэдэг киноны тухай ярьж байгаад асуухаар чинь би, эмэгтэйнх нь нэр Жавхлан гэдэг юм аа гэж хариулсан шиг санах юм гэж хүүхнийг хэлэхэд хүмүүс инээлдэв.

	Үгүй ер нь бид хоёрын яриа ингэж зөрчих гэж байх уу? Миний асуултыг буруу ойлгожээ. Жавхлан гээд сонинд ч гараад ирж, яана даа байз гэж бодоод Бадраг бүр ч сандарлаа.

	— Харин болж дээ, Өөдөс, Энэбиш, Xэнчбиш, Нэргүй ч гэх шиг иймэрхүү нэр чинь хүүхэд нь тогтдоггүй хүний хүүхдэд өгдөг лам нарын хоосон домгоос гарч ирсэн нэрс шүү дээ. Харин Жавхлан гэж нэрлэсэн нь дээр байх аа! гэж өвгөн инженерийг хэлэхэд цөм дахин шуугьцгааж;

	— Бадраг гуай харин ч аятайхан нэр өгчихжээ.

	— Энэ нэр мэрээр зөрөх ч яамай хэрэг. Сүүлд л яриагаа зөрүүлчихвэл тусгүй!

	— Жавхланбадраг гэвэл бүр ч бэлэгтэй үг болно гэж хүмүүс ам амандаа шуугихад Бадраг, хүүхэн хоёрын нүүр өөрийн эрхгүй минчийж улайв.

	Тэр өдөр сурвалжлагч маань түгдрээд л царайгаа улайлгаад л байсны учир утга одоо л гарах нь. Үнэндээ би Бадрагийг л ажсанаас биш хүүхнийг ажаагүй, бодвол царай нь одоогийнх шигээ болсон байлгүй гэж бодож байсан эвлэлийн үүрийн дарга Шагдар;

	— Нээрээ ч Жавхлан нь бадарч яваа залуус минь гээд Бадраг, хүүхэн хоёр өөд ээлжлэн хараад амьдралд чинь болсон анхны чинь энэ шинэ бүтээл, хөдөлмөрч сайхан зүтгэлийн чинь жавхлант бүтээл учраас Бадрагийн өгсөн Жавхлан гэдэг нэр чамд сайхан тохирчээ гэхэд хүмүүс ёстой, ёстой гэж ам булаалдан дуугарав.

	— За Жавхлан, суурь машин шалгалцаад хүлээж авах ажилдаа оръё гэж өвгөн инженер хэллээ. Комиссууд ч хүлээлцэх ажилдаа орлоо.

	Удсан ч үгүй хүлээлцэх ажил дуусаад цөмөөрөө Жавхланд дахин шинэ амжилт гаргахыг хүсээд зурагт тууз цэвэрлэх машиныг ачааллаа.

	Жавхлан, Бадраг хоёр «ГАЗ— 51» машины арын хашлагыг хааж, 

	— За Жавхлаан! хариугаа хэзээ өгөх вэ гэж Бадрагийг асуухад Жавхлан хашлагыг оньслонгуут;

	— Одоохондоо үүн шиг л оньслоотой байх болно. Тэгээд...

	 

	1956-11-5


ГАЖИДМАА

	 

	Одоогийн Дорноговь аймгийн Хөвсгөл сумын нутагт нэгэн мянган есөн зуун хорин найман оны эцсээр болсон бяцхан явдлыг өгүүлэхийн учир аа:

	Намрын эхэн сард улайсгасан мэт тэнгэрийн хаяа зэс туяа татанхан бөмбийж, нар хорвоогийн эчнээ тал руу гийгүүлэн жаргаж байлаа.

	Хээр мориныхоо жолоог хумьж хатирууланхан ергүүлэнхэн яваа Гажидмаа мориныхоо амыг татаж амьсгааг нь даран гэлдрэхдээ бугуйндаа бөх гэгч нь зангидсан алчуураа үзээд сэтгэл нь амарсан мэт болжээ. Эм завилгаж өгөхдөө «Хонины халуун бүлээн шөлөөр даруулж уугаарай» гэж Цагаан-эвэрт отчийн айлдсаныг мартчих вий гэсэн шиг ахин ахин санаж, бугуйн дахь алчуураа байн байн харах нь отчийн өгсөн эмийн өчүүхэн тэр боодлуудад хүнийг тэнхрүүлэн сэргээхийн аврал нигүүлсэл яваа мэт Гажидмаад санагджээ.

	Морины жигдхэн алхаанд эмээл дээрээ үл ялигхан ганхасхийж алсыг ширтсэн залуу бүсгүйд юу эс санагдах вэ? Ер хүний оюун сэтгэл гэдэг дээ хуньж хумжихын аргагүй, замбуулингийн түм түмэн зүйлийг эргэцүүлэн, бас үгүйг бий болгож амьдруулан сэтгэдэг нь гайхалтай!

	Талын сэрмүүн салхиар хөлөглөсөн хөмөл таанын анхилмал үнэрт шунамтгай гэгч нь амьсгалж яваа Гажидмаагийи гонзгойвтор цагаан нүүр, хараацай мэт дэрвэсэн урт сормууст хархан мэлмийд уйтгарласны шинж тодрох нь бүр ч гайхалтай.

	Энэ бүсгүй ид залуу насныхаа сүүлийн дөрвөн жилд ончирч ээдэрсэн хувь заяаныхаа тухай түмэн бодолд автагдаж, тэр гуниглалаасаа ангижрах аливаа шалтгийг хүсэн хүлээж явдаг байж.

	Гажидмааг эцэг эх хоёр нь ганц охин минь гэж машид энхрийлэн эрхлүүлсэн юм санж.

	Насжиж яваа эцэг, эх маань миний төлөө санаж сарвайдаг мөртөө баян Сувдын юунд нь хууртав! Сувдын хүү Дамчаа яахин над хань болох билээ. Тэр эцгийнхээ үлдээсэн хөрөнгө дээр туйлж яваа хүн. Би бол ядуу айлын охин болохоор над тийм ахадсан амин тэжээл хэрэггүй сэн. Харин намайг баян Сувдын галынх нь хайч, гарынх нь үзүүр болгоно гэсэн үг юм. Ядаж Дамчаа хэчнээн ойворгон ёргио билээ. «Салхин дэвхцүүр» гэж манай нутгийнхны өгсөн хоч мөн ч онож таарсан юм шүү! Ер нь «Хүний эрхээр жаргахаар, өөрийн эрхээр зов» гэдэг сэн. Эцэг эх минь над урт удаан насалж энэ ядуу янзаараа амь зууж, харин чадвал сургуульд явна гэснээрээ л явчхаад Дамчаагаас хөндийрөх сөн гэж Гажидмаа олныг бодож явлаа.

	Гэвч энэ бүхэн Гажидмаагийн аав ээжийн буруугаас болсон биш, хэтээс нь ядуу зүдүү аж төрүүлж ирсэн түрүүчийн муйхар төрийн уршиг юм. Тэгээд ч баян Сувдынхтай ураг барилдахын ёсыг үүсгэн тавьж, сүй дэнчинг нь авсан юм санжээ.

	Түүнээс хойш эцэг эх нь буян хишиг сайт баян айлд бэлэг дэмбэрэл ихт өрх гэрийг нэмэхийн учир охиныхоо бие цогцсыг хөндлөнд хөндөгдүүзэй гэж арван дөрөвтэйгөөс нь гэрийн мухар сахиулан харгалзжээ.

	Тэгэхдээ залуу энэ бүсгүй, ид залуугийн сэтгэлийн гойдыг амсаагүй ч түүний ургаж байгаа залуу нас хүний хайр сэтгэлийн нандин тэр зүйл рүү аандаа түлхэн байсан нь мэдээж.

	Харцган хээрийн амьсгаа нь дарагдаж, Гажидмаа ч олныг бодолхийлэн амжжээ. Тэгээд Гажидмаа цагаан гэгээ тасрахаас өмнө орон гэртээ хүрч, өвдөөд хүндхэн байгаа ээждээ яаран, уух эмийг нь залгуулахаар дөрөө жийн өндийхөд нь харцган хээр нь ч ухасхийж, Гажидмаагийн цээлхэн хоолой хангинаж, салхин шунгинах зүг рүү газар сугарах мэт хоцров.

	 

	* * *

	 

	— Самбаатай ч голог бол! Өвлийнхөө хувцсыг салхинд сэврээж байх шив гээд Чойнхор тавнан морио тушаад Дэмбэрэлийн нямбайлан саваадаж байгаа хэц дээрх тохоотой дээлүүд рүү хялавхийн харснаа, шингэж байгаа нарны зүг дохиж:

	— Би гэдэг хүн танайх руу байн байн шогшоод өдрийг бардаг байна шүү гэж тунирхан үглэсээр Дэмбэрэлийн дэргэд очив.

	— Нээрэн дээ хөөрхий! За тэгээд гэж Дэмбэрэлийг хэлтэл Чойнхор үгийг нь тасалж, 

	— Яриа ихтэй хө! Юу ч гэсэн бүрэнхий болохоос өмнө амжаад орхиё. Чи гэртээ бушуухан шиг ороод зулаа өргөөдөх гээд Чойнхор тавнан өврөөсөө боодолтой юм гаргаж, — Ай ачит багшийн минь лүндэн сайн оршиг! Эргэл хан хайрхан минь гэж амандаа бүвтнэн үглэсээр Эргэлийн нуруу руу наманчлан залбирав.

	Багш, охиныг минь сургуульд явуулахгүй арга сүвэгчилсэн биз! Аймгаас ирсэн намын төлөөний нөгөө гайхал хэзээ манайхаар эргэж ирэх бол гэж бодсоор Дэмбэрэл, 

	— Иш Чойнхор гуай минь, таны ачийг яана даа гэж үглэсээр гэр лүүгээ оров.

	— Чойнхор гуайн дуу сонстох чинь гээд, олон давхар хучлагаар бигнэн хэвтэж байгаа Түмэн цухалхан асуугаад өндийв.

	— Одоохон орж ирнэ ээ хө! гээд Дэмбэрэл хэзээний бэлэн байдаг зулынхаа голыг тэгшлээд чүдэнз зуран өргөв.

	Дэмбэрэлийг зул өргөмөгц Түмэн, 

	— Нөгөөх аймгаас ирсэн хүний сураг байна уу? гэхэд Дэмбэрэл, 

	— Нарийн ширийнээ ярьж амжаагүй л байна. Харин мань хашир багшаас нэг жигийн юм дуулж ирчхээд түүнийгээ л хийж байх шиг гээд богиновтор тэвгэн гэзгээ ар тийш нь хаяж, бурхандаа мөргөөд мэнгэр хөдөлгөн ханиасаар гэрээсээ гарчээ.

	— Гэрийн баруун хойно нарийхан шанз олсоор татсан хэц дээрх дээлүүдийн дэргэд зогсож байсан Чойнхор, Дэмбэрэлийг гэрээс гарч ирэхэд аягүйцэн цочиж царайгаа улайлгаснаа, хуурмагхан инээгээд.

	— Эвэрт багшийн хайрласан тарнийг өргөж, Эргэл хайрханд даатал хийлээ. Харин танай энэ чинь л говийнхонд ховорхон үзэгддэг эд байна гээд газарт шигтгэн суулгасан хусан хоёр цахыг нь шохоорхсон мэт үзэж үйсийг нь хумсаараа маажилжээ.

	Чойнхор гуай иймхэн ялимгүй юманд шохоорхоод, уг нь хэрсүү хүн болохоороо намайг юу ч гэж санах юм билээ гэж зовоод тойруулсхийн хэлж байгаа юм байх гэж бодсон Дэмбэрэл, 

	— Танд бэлэг болгочхож ч болно. Ер нь орж ярилцах уу даа. Ингэсхийгээд охин маань ч хүрч ирнэ гээд дэлгээстэй дээлүүдээ хаман авч мөрөн дээгүүрээ тохоод Чойнхор тавнанг алга тэнийлгэн урьж оруулав.

	— За болж дээ. Хэвтэж авсан чинь зөв! Тэгээд Ганжидмаа маань эхдээ эм залахаар яваа юу. Харин дамшиг минь авчирсан эмийг нь уусан болж нааш цааш нь болголгүй орхичхоод бачаа баригдав даа! Охин чинь сэргэлэн гайхал. За тэгээд аймгаас ирсэн хүнийг буцтал тэсэж үз! гээд Чойнхор гэрийн хоймор гарч тухлан суулаа.

	Нүднийхээ дээд зовхинд чүдэнзний мод наачхаад хуурмаг өвдөөд баашилж байгаа Гажидмаагийн эх Түмэн, 

	— Чухам, чадлаараа л ярвайж янтайж үзье! Дэмбэрэл ээ! Чойнхор гуайд цай идээ барь гэв.

	— Цай цүй ч яамай гээд Чойнхор нүүрээ үрчийлгэн, охин чинь «Өврийн бузраас болоод дон шүглэж яваа юм байна. Алс газар бүү явуул! Амь насанд нь цөвтэй. Ер нь энэ жилийн шувтарга тун ч зохил муутай нүүрлэх нь, танайд нэг л бузар булай юм байна. Маргааш очиж янзламз» гэсэн тэгээд «Ер нь охиноо туурга тусгаарлавал бүр ч сайн» гэж багш айлдлаа гээд Чойнхор сөрвийсөн буурал хөмсгөө өрвөлзүүлэн, Дэмбэрэл Түмэн хоёр луу залирхаг гурвалжин нүдээр ажиглан харлаа.

	— Өврийн бузраас гэнэ ээ! Дамшиг чинь яаж байж хэнтэй хавьтчих нь тэр вэ ? Ямар ч гэсэн багш нэгийг мэдээ вий гэж бодсон Түмэн, 

	— Тэгнэ ээ тэр! Зүүд зөн маань нэг л биш, охин маань ч ойроос байж цөхөөд, гиншиж гиюүрээд байдаг болсон юм. Харин азаар өчигдөр танд зүүдээ яриад таныг багшид илгээсэн минь болж гэж Чойнхор тавнанд тал өгч хэлэв.

	Гаднаас оруулсан дээлүүдээ эвхэн авдарт хийж байгаа Дэмбэрэл өврийн бузраас... хэдийдээ тэр вэ? гэрээс огт гаргадаггүй юм чинь гэж эргэлзэн санаснаа, ээдээ ер нь манай үүний л алгуу мунгинуугаас болж өлзий муутны өврийн бузар охинд минь нөхцөж, түүнээсээ болж царай нь шарлаж мөлчийгөөд их л хийморь лундаа муутай байдаг болсон юм гэж Дэмбэрэл бодоод эхнэр Түмэнгээ эвгүйхэн шиг харан, 

	— Намайг эзгүйд аймгаас ирсэн нөгөө хүн манайд шууд бууж, айлын улсыг цуглуулж аль гэхээр нь манай энэ уулгамч юм шиг л охиноо тэр залуутай цуг орхиод айлаар зар хийж гарсан юм билээ. Ер нь түүнээс л хойш охин маань сургууль, сургууль гээд байдаг болсон юм.

	Ядаж манай айлын Балдан, Авирынхан хүүхдүүдээ сургуульд явуулна гээд охиныг минь уруу татаад байх боллоо гэв.

	— Халаг минь дээ! Дээд газрын хүний үгийг над шиг нь дагахгүй давах биш, үгүй тэр шунасан бузрыг чинь тийм гэж хэн мэддэг юм бэ ердөө энэ охиныг чинь багшийн айлдсанаар л сүйт гэрт нь хүргэж өгөөд амаръя гэж Түмэнг хэлж завдтал Чойнхор, 

	— За Балдан, Авир хоёр тэгж хэнээрхэж байгаа бий. Ер нь л ардын засгийн тэр гайхал, охины чинь толгойг эргүүлж дээ. Багш андахгүй, тэгэхээр эм хүн хэзээ ч хүнийх, Сувдынд түргэн хэл өгч өлзийт гэрт нь явуулбал... Ер нь энүүхэндээ гэж ярихад цагийн цөвүүнд гарч ирсэн энэ ардын намынхан гэдэг чинь элдэвтэй гэж мэдээрэй гэв.

	— Мартсан нөгөө аймгийн төлөөний хүн чинь манайхаар өнөөдөр ирэх нь үү? Ирж магадгүй гээд Гажидмаагаа эм залаад ир ээ, гээд багш руу явуулсан гэж Дэмбэрэл хэлэв.

	Яавал ардын намынхны ажилд саад хийе дээ гэж бодож явсны маань хэрэг эндээс бага ч гэсэн бүтэлтэй эхлэх нь, тэгээд аймгаас ирсэн хүн маань Дэмбэрэлийн охинтой самуурч, тархи толгойг нь эргүүлсэн байх юм гээд л гайгүй сайн нэмж чимж байгаад намынхны нэр хүндийг олонд баахан муутгаж авъя. Ингээд энэ хэргийг Сувдад итгүүлж хүүгээ гэрлүүлэх ажлыг нь түргэлүүлье гэж бодож суусан Чойнхор, 

	— Аймгийн хүн тэндээ баахан албархуу байна билээ. Өдөр манайхаар ороод «Чадвал маргаашаас буцна даа» гэж ярьж байна билээ гэв.

	Тэгвэл тэр чинь манайхаар дайрч ирнэ гэсэн, ирэхээс нь өмнө охиноо яаж зайлуулъя даа гэж бодож суугаа Дэмбэрэл;

	— Байз! Охин маань дуулсаар ирэх шиг вэ гээд өндийхөд, 

	— Би ч гэсэн явъя даа гээд Чойнхор Дэмбэрэлтэй хошуу холбон гарлаа.

	Эвий минь мөн ч сайхан хоолойтой шүү, ингэж дуулж явахдаа үр минь юу бодож яваа бол, ийм адын сайхан хоолойтой бүсгүй хүн жаргал үздэггүй гэдэг сэн. Ганц үр минь биднээс хойш яах бол доо, шалавхан шиг л гэрлүүлээд авъя гэж бодож хэвтээ уян сэтгэлт эх Түмэн өөрийн эрхгүй мэлмэрсэн нулимсаа арчив.

	 

	* * *

	 

	Маргааш нь Дэмбэрэл, Дугарын ноднингийнх нь идшинд зээл өгсөн сувай тэмээнийхээ үнийг нэхэмжлүүлэхээр охиноо өглөө эртлэн мордуулж, буцахдаа оройтмоор бол тэндээ өнжөөд ирээрэй гэж явуулжээ.

	Гажидмаа эцгийнхээ заасан замаар айл амьтнаас асууж лавласаар хоёр өртөө шахам явж Дугарынд хүрчээ.

	Сүүлийн хэдэн жилд морь малын нуруун дээр гарах ч байтугай гэрээсээ ч холдоогүй Гажидмаа замын явдалд агсагдан ядарчээ. Гэвч Гажидмаа орон гэрээсээ гарч хонох нь бүү хэл хаяанаасаа ч холдож үзээгүй анхиа сайтай өссөний тул айлд хонохыг түвдсэнгүй. Дугарынд эрт ирснээ бодож, нар жаргахаас өмнө харьчихна гэж шийдээд Дугарынхаас үд хэвийж байхад морджээ.

	Энэ өдөр намрын нар сүүлийнхээ элчээр төөнөсөн бүгчим халуун байлаа.

	Харцган хээрийнхээ жигдхэн хатираан дунд Гажидмаагийн чичирхийлсэн уяхан хоолой алсад мяралзсан зэрэглээтэй намба булаалдан урсах мэт долгилохыг нь ганцхан ээрэм говь л чагнах мэт тунаран үелзэж байв. Ер нь ингэж дуулж явах нь ч Гажидмаагийн сэтгэлийн зовлонг, агсагдан хөндүүрлэсэн биеийг нь янг мартагдуулна. Ирээдүйн минь аз жаргал чухам яаж шийдвэрлэгддэг бол! гэж ямагт бодон шаналж явдаг Гажидмаа:

	 

	«Арван лангийн ембүүнд

	Алгаа тосдог ээж үү дээ!

	Хорин лангийн ембүүнд

	Хормойгоо тосдог аав уу даа»

	 

	гэж өөрийнхөө дуртай дууг ахин ахин аялна.

	Заримдаа энэ дууг өөрөө өөртөө дуулаад уйлж байсан ч удаатай. Тэгээд Гажидмаа далай мэт элсэн мандлын дээрээс гудайн доошилж байгаа нарыг гэлдрүүлж амсхийх тоолон эргэн харахад тэр бээр тэгш сайхан гэрлээрээ өөрийг нь үдэж байх шиг алс баруун руу гудайн доошилно. Ингэж явсаар Эргэлийн нурууны баруун бэлд хүрлээ.

	Нарны наагуур хэсэг хэсгээрээ тасархайтсан бараан үүл үе үе давхцан нүүхэд зөөлөн сэвэлзүүр салхи таалах мэт үлээв.

	Гажидмаа ч мориндоо ташуур өгч Эргэлийн Хэцүү цав дээр гараад тэртээд үзэгдэх төдий бүртийж байгаа гэрийнхээ зүг харан мориноосоо бууж, овооны дэргэд очиж суулаа.

	Саяхан болтол чулууг нь өрж, айл бүл болон тоглож байсан Хэцүү цавын овоо, залуу бүсгүй Гажидмаад үүсэх эхтэй дуусах эцэсгүй балчир багынх нь уйгагүй тоглоом наадам, үеийнх нь хүүхдүүдийг санагдуулжээ.

	Өрж байсан чулуугаа хачирхан ширтэж байгаа энэ бүсгүй дөнгөж 18 настай, угаасаа төлөв номхон, эцэг, эх нь ч сүрхий чамбай байдгаас насан залуугийн аливаа бүхнээс чөлөөтэй, гундуу гуримлаг өсжээ. Гэсэн ч залуу бүсгүйн өнгөт булбарай царай турьхан ганган бие, эерхүү зөөлөн аашинд нь хүсэн татагддаггүй залуус ховорхон байжээ.

	— «Зөв дөө авгай нь яалаа гэж дургүйцэх вэ, явж юм сураг» гэж аймгаас ирсэн хүнд эхийнхээ цулгайдан хэлж байсныг гэрийнхээ хаяанд сэм сууж чагнасан, тэр орой ёо ёх болон өвчилж хэвтсэн эхийнхээ тухай бодлоо.

	Ингэж олныг бодож суугаа Гажидмаад гай болж, энэ чацуугаар намын төлөөлөгч ирж охины маань толгойг эргүүлчих шиг боллоо. «Дэм дэмдээ дээс эрчдээ» гэгчээр Сувдынхыг түшвэл хөгшин биднээс хойш үр минь ядаж гэдэс цатгалан явах болов уу? гэж эцэг эхийнхээ, шөнө сэм шивнэлдсэнийг нь санана.

	Би яавч баян Сувдынд богтлуулахгүй, сургуульд явна. Ер нь сургууль гэдэг ямар шуухан байдаг бол! Наанадаж олуулаа бужигнаж наадаад л сайхан байдаг байх. Харин ээж маань л намайг явахаас урьд эдгээд босчихвол мөн гоё оо! Би аав ээж хоёртоо хотоос сонин юм авчирч өгнө дөө. Эд маань ч намайг саначхаад нулимсаа гоожуулан үнсэж үмхэлнэ.

	Тэгэхээр нь би яах бол! гэж Гажидмаа элдвийг эргэцүүлэн бодов.

	Баруун хойноосоо хошуурсан бөөн хар үүл агшин зуур нөмөрч, их салхины түрүүч, элс хайрга хуйлан босгосоор нүүгэлтэн айсуй.

	Гажидмаа нэвширч ягшрагдсан биеэ тэнийлгэж ядан босоод мориныхоо олмыг яаран чангалтал овоон дээрх хадгууд морины хөлөн дор хийсэн орж харцган хээр нь үргэн догширч Гажидмаагийн мөчидхөн барьж байсан цулбуурыг шувт татан оджээ.

	Гажидмаа мориныхоо хойноос цухалдан гүйвч хөндүүрлэсэн хөл нь эвлэж өгсөнгүй, хүчит шуурганд эрсдээд мориныхоо одсон зүг рүү цөхөрсөн гунигт нүдээр харжээ.

	Аз мэдсэн хэрэг! Яваад л үзнэ дээ гэж зориг шулуудсан Гажидмаа нүд нээхийн аргагүй хийсгэм их шуурган дундуур энд тэнд, тэнтэр тунтар алхалсаар гэрийн зүг явлаа. Яван явсаар сүүлдээ чухам аль зүгт явж байгаагаа ч мэдэхгүй боллоо. Нар аль хэдийнээ эчиж, борооны том том дуслууд ширхэг тоолом дусалж аймшигт харанхуй шөнө бүхнийг хөмрөн авчээ.

	Гажидмаа хэдийгээр амьдралыг хөрсөлж, өнгөлж үзээгүй цэл залуу настай ч үхэх сэхэхийн тухай бодолд аяндаа автагдав.

	Бороо өтгөрөн өтгөрсөөр үер буулгаж, цахилгаан ихэд цахиж, тэнгэр нижигнэн дуугарах нь Гажидмааг л олж ниргэх сэн гэж эрэн хайсан мэт алсыг хүртэл хүрчигнэв.

	Үер буулгасан бороонд хувцас ч навсайтлаа норж газар дэлхий ч дэвтэн, нойтон элс улнаас нь чангаах мэт байж. Гэсэн ч Гажидмаа явсаар л...

	Гэгээн цагаан өдрөөр ч гэрээсээ холдож үзээгүй Гажидмаад аймшигтай шөнийн энэ мунгиналт ямар нэгэн гай зэтгэр лүү аваачих гэж заналхийлэх мэт санагдаад санаа бодлыг нь үе үе өөрчилнө. Гэвч явж л байвал эрхгүй сайн учрал тохиолдох горьдолтой юм шиг бодогдоод явсаар л байв. Тэг тэгсээр, айж эмээх нь аажмаар нимгэрсэн Гажидмаа их л юм бодно.

	Яах гэж, юу бодож Хэцүү цавын овоон дээр буув даа. Би унаанаасаа салаад мунгинаж үхэх үйлтэй байжээ!

	Элээ халаг, ингээд л хөмөрсөн тогоон доорх шиг нүхэн харанхуй шөнийн усархаг бороонд цөлдөм хээрийн газар унаанаасаа хагацаж сургууль ч үгүй чухам л тэнгэрийн дүлий мэт хөсөрдөн хоцрох нь энэ үү?

	Ядаж эцэг эх минь үр минийхээ зовлон зүдрэл сэтгэл санааг бодож сэддэг ч болоосой!

	Аж төрөхийн учир ёсыг морин дэл дээгүүрх шигээ санадаг Дамчаа хайраар биш харгис завхай санаагаар намайг эмлэх гэж зүдрүү мулгуу эцэг эхэд минь өнгө мөнгөнийхөө илбэт толиор мэхэлж, энэ бүх зовлонд унагалаа. Эд бүхнийг санах тоолон зүрхэнд минь шингэсэн түмэн өргөсийг аав ээж минь мэддэг ч байгаасай!

	Ингэж гэнэн хонгор сэтгэлтэй Гажидмаа бүхнийг нарийн ширийн ухааран бодоод давчидсандаа нулимсаа мэлтгэнүүлэв.

	Энэ нь түүний цухалдсан сэтгэлд нь хямарсан манан хөтөнгөөс урсан гарч байгаа гунигт хур нулимс, энэ нулимсны ганц ширхэг дуслыг цутгасаар байгаа хурмастын хур их үертэй зүйрлэшгүй үнэнтэй сэн. Гэвч амь мэнд айлын бараа харвал, намын төлөөний хүнд сэм холбоо бариулаад сургуульд явбал зовлонгоос гэтэлгэх горьдлого бий мэт Гажидмаад санагдана. Тэгээд хөл нь хөнгөрч нэлээд хөрсөрхөг газрын зах руу орж байгаагаа сая мэдэрч Гажидмаагийн сэтгэл уужран нэг хэсэг овоо дориун явлаа.

	Гэвч яв явсаар шөнө дундын үед хөл нь солбиод ахихаа болив. Тэгээд амрах тусам бээрэнгэтэн даарч осгочихыг шахан явахын тэнхэлгүй боллоо. Гажидмаа аргагүй л сөгдчихөв. Ингээд эрүү хавжигнуулан хэсэг суулаа.

	Удсан ч үгүй үер буулгасан хурын шавшилт татарч, бороонд нэвт цохиулсан хөөрхий бүсгүйг өрөвдөхийг мэдэхгүй байгаль ясыг нь янгинуулам хүйтэн салхиараа жигнээд юунд тухтай амрах билээ. Ингээд хэсэгхэн суусан суудалдаа улам тамир нь тасарч Гажидмаа чүү чамай бослоо. Гэтэл хөлийг нь нойтон шавар хөхөн шигтгэх нь аймшигтай...

	Борооны түрүүчид нэвтрэн бүрэлдэж амжаагүй шаварт тойрмын дунд ирээд суучихсанаа Гажидмаа сая мэдэж, энэ шавраас амьд гарахын горьдлого тасрах мэт санагдахад орон гэр, аав ээжээ санаж цорхирон уйлаад өвдгөө хүртэл шигдсэн хөлөө зөөж ядан, унан босож шөнөжин оролдсоор дөнгөж үүдэн хоймрын чинээ яваад тамирдан ойчжээ.

	За даа би ч дүүрч ээ! Аав ээж минь ингээд л надаасаа хагацах нь хөөрхийлөлтэй! Аав ээж минь юунд тустай хүнээс минь зугтаалгаж, халтай хүн рүү нь тэмүүлээ вэ?

	Алган дээрээ бөмбөрүүлж арван найм хүргэсэн үрийнхээ ач тусыг тэд үзээгүй! Би ч залуу насныхаа хэргийн сайхныг амсалгүй, ертөнцийн хүний аз жаргал, аж төрөхийн их сэжмээс гээгджээ гэж бодсон Гажидмаа байдаг л хүчээ хураан байж баруун хөлөө татахад гутал нь шаварт хөхөгдөн үлдээд нүцгэн хөлөө татаж гаргав.

	Үүр гийж тэнгэрийн хаяа алсаас цайран хаяарлаа. Гажидмаа ч байн байн өндийж, хайруу нойтон шаврыг элгээрээ дэлдэж мөлхөхийг оролдовч нялцгай шаврыг дэмий л самардан базахаас цаашгүй, нүүрээрээ шавар алгадан унав.

	Үүл сарнин сийрэгшиж, мэлгэр талын тэртээгээс газар тэнгэрийн савслагад нар хөөрөн мандав.

	Гажидмаа эрээлжилсэн нүдээ анин харан байж, шаварт тойрмоос гарахад хориодхон алхам байна гэдгийг тоймлон мэдэвч тогтоол дундах сэлүүргүй завь мэт хэвтсээр байгаа тэнхэл нь тасарсан хөөрхий энэ бүсгүйд уйлахаас өөр чадалгүй.

	Тэгээд нар дээр хөөрч ээн ээсээр, Гажидмаа хүйтэн шаварт зоогдоотой, улам л хөхөгдөн сорогдсоор...

	 

	* * *

	 

	Үүрээр ханхай эмээлтэй хээр нь унасан эзнээ орхиж, уяан дээрээ ирэхэд хуурмаг өвчилсөн эхийн бааш нь арилж, дөрвөн зүг найман зовхисыг харуулдан охиндоо сэтгэл нь зовон мөрөөдөв. Тэгээд гэртээ орж ирээд ламын өмнө ахин дахин сөгдөж үглэнэ.

	Цагаан эвэрт оточ хүрэн хув эрихээ хэд хэд шувтраад гурав гурваар нь таслан дөрвөн эрих үлдээн нүдээ томруулан харснаа, 

	— Шоо нь бараг л цайчхаж. Танай зүүн хойдох авдарт чинь гэснээ, оточ шоогоо дахин ажиж, үгүй ер нь Гажидмаагийн дээлийн зүүн суганд нь л ямар нэг хувхай ёр шүглэчхээд түүнээс болсон юм шиг байна гэв.

	— Хэрэггүй явууллаа. Хамаг гай л аймгаас ирсэн тэр хэнээгээс боллоо гэж үглэн яншиж байсан Түмэн.

	— Тэгнэ ээ тэр, би ганц охиноосоо ингэж хагацдаг аа! Аль вэ цаадхаа уудлаач гээд Дэмбэрэлтэй хоёулаа зүүн хойд авдраа онгичин Гажидмаагийн хөх чисчүү дээлийг гарган сэгсрэхэд дотроос нь нар бороонд гандсан зэвхий цаас, зэвэрч хөсөрсөн тэвнэ хоёр унажээ.

	— Аль хө наадахаа гээд оточ цаас тэвнэ хоёрыг авч цаасыг нь дэлгээд:

	— Харав уу? Эрүүгүй чөтгөр гээд цаасан дээр, зэвтэй тэвнээр шивсэн хүний дүрсийг харуулав.

	— Ингэсэн хойно охин чинь яаж өөдлөх вэ? гээд отчийн мэргэн түргэнийг биширсэн Түмэн, Цагаан— Эвэртийн дэргэд сөгдөөгөөрөө мөлхөн ойртож өвдгийг нь налан уйлав.

	— Ээ дээ юм гэдэг ийм л хачин байдаг байж, ер нь хүн ямар нэг юмыг нүдээрээ үзэж байж мэддэг юм байна. Одоо тэгээд охин минь амьд байна уу? үгүй юү? гээд Дэмбэрэл, отчийн өөдөөс усан нүдээр харав. Цагийн дулаанд юу болоо аж. Өнгөрсөн шөнийн борооноор л төөрч мунгинаа биз гэж бодож суугаа Цагаан— Эвэрт эрихээ дахин шившиж үзүүтээ Түмэн, Дэмбэрэл хоёрыг хулгай нүдээр хараад;

	— Тохь муутай л төлөг буугаад байх юм. Эртхэн явж эр, охинд чинь өврийн бузар хүрч. Би ч гэрээсээ бодож санаж байя. Гэвч номын хүч ихдээ эсэн мэнд олдож ч магадгүй гэв.

	— Багш минь амьд яваа үгүйг нь нууж хаалгүй айлдаад аль! гээд Дэмбэрэлийг учирлан гуйхад Түмэн ч, 

	— Охиныг минь хорлох гэсэн хүний хараал нь хар толгойд нь хүрэг! Иш багш минь мөн айхавтар аа даа гээд дуу тавин уйллаа.

	Өглөө эртхэн Сувдынхаас гараад эднийхээр дайрч ирсний минь хэрэг ч бүтлээ.

	Амьтан хүний хэл ам сугалчих гээд байгаа ардын намынхны ажилд бага ч болов хор хүргэлээ. Сувдынхаа бэр буулгах хэрэгт ч тус хийлээ. Ер нь тэгээд энэ далимаар гадуур баахан цуу үг тарааж орхиё байз гэж бодож суусан Оточ, 

	— Ерөөсөө ардын намынхнаас болж ганц охин чинь үрэгдэж ч болзошгүй! Буруу номын гай хараал охинд чинь, эд агуурсанд чинь аягүйрвэл та хоёрын амь насанд чинь цөв болно! гээд явган ширээн дээрх баринтагтай номоо эмхлэн янзлав.

	— Багш минь яасан ч яаруу явах юм. Цай, хоол, ашгүй та ийм эрт манайхаар юун сайн морилов доо гээд Түмэн энэ тэр гэж тэвдсэнээ бурхны шүүгээнээс луу ороолгож сийлсэн мөнгөн аяга, аюуш хадагтай цуг Цагаан-Эвэртэд барилаа.

	— За за энэ ч яах вэ. Хэн хэндээ л зөв санаж явбал болох нь тэр гэж хэнэггүй хэлээд аяга хадаг хоёрыг нь өвөртөлж, зүүн өвдгөө тулан овор том биеэ дааж ядан босов.

	Дэмбэрэл, Түмэн хоёр Цагаан-Эвэрт отчийг ёсорхон үдэж мордуултал, аймгаас ирсэн төлөөлөгч уяан дээр буулаа.

	Цагаан-Эвэрт хяламхийн хараад мориндоо ташуур өгч довтолгон одов.

	Түмэн, Дэмбэрэл хоёр төлөөлөгчийн мэндийн хариуд дурамжхан дуугараад гэр лүү орцгоов

	 

	* * *

	 

	Удсан ч үгүй Гажидмаагийн эцэг эх нь аймгийн төлөөлөгчийн үг хэлний үнэнд итгэж Чойнхор, Цагаан-Эвэрт хоёрын хийсэн зальт уршгийг ойлгожээ.

	Тэгээд аймгийн төлөөлөгч Очир, Дэмбэрэлтэй цуг Гажидмааг эрэхээр явлаа.

	«Охин минь өдий болтол алга шүү! Ямар нэг осол зэхийд өртүүзэй! Ингэж эх үрийг хагацаж байхад бурхан маань яалаа ийлээ. Ер нь бурханд буруугүй. Харин Чойнхор л бурханд бузар хийж, ганц үрийг минь алга хийчихлээ.

	Эвий үр минь амьд мэнд л олдоосой!» гэж Гажидмаагийн эх Түмэн уйлагнан үглэсээр өргөн хүрэн магнайгаа үрчийлгэн нулимстай нүдээ анин харан байж Очир, Дэмбэрэл хоёрын хойноос тахил өргөж «Лус найман аймаг, Лха таван тэнгэр минь» гэж үнэн сүжигт сэтгэлээсээ үглэн дуулж, дөрвөн зүг, найман зовхист сав шимийнхээ дээжийг өргөн хоцорчээ.

	Очир, Дэмбэрэл хоёр үг дуу ч үгүй нэлээд явлаа.

	Төр түмэн нүдтэй гэдэг, эрхт төр минь чухам л нүдийг нь олж, төрийн төлөөний энэ хүү, Баян Сувдынхтай сэм сүлбэлдсэн Чойнхор Цагаан-эвэрт хоёрын ардын засагт буруу санаа өвөрлөж, атаа жөтөөгөө үрээр минь зольж тайлах гэсэн муу санааг мөн ч сайн мэджээ.

	Хүн биднийг чадах гээд байдаг, тэгэхэд нь бид хоёр ч тэнэглэж энэ хүүтэй охиноо уулзуулахгүй гээд хуурмаг өвчин тусаад Түмэнгийн тэлчилж байсныг бодоход бидний санаа тун ч хол зөржээ гэж бодож яваа Дэмбэрэл Очирын өөдөөс царайчлангуй харж санаа алдаад:

	— Бодох тутам хүү чиний үг түмэн үнэн. Хоёр хөгшин чинь ёстой л эргүү хуц шиг эргэж Чойнхор Цагаан-эвэрт хоёрт мэхлүүлж байжээ. За тэгээд охин минь мэнд олдвол... гээд нулимсаа арчив.

	— Охин чинь олдоно, гэж Очир итгэлтэй мэт хэлэвч үнэндээ олдох найдвараар бага л юм шиг өөрт нь санагдана.

	Ингээд л Очир, Дэмбэрэл хоёр энд тэндэх энхэл донхлыг нэгжин хол ойрыг харуулдан ажиглаж бас л нэлээд явлаа.

	Үгүй ер биднийг мордоход Сувдын хүү Дамчаа хүрч ирээд олон долоон үг чалчиж байгааг нь ээ! Хорондоо охиныхоо тухай үг цухуйлгаагүй хун даа! Тэгнэ байх аа чи! Чамтай охиноо суулгах нь битгий хэл чамайг гэртээ дахиад шагайлгахгүй дээ гэж ихт уурсан бодож яваа Дэмбэрэл өөрийн эрхгүй түй гэж нулимав.

	Очир Дэмбэрэлийг зэрвэсхэн харснаа, өвгөн ч буруугаа мэдэж л дээ. Гэвч оройтоо болов уу? Охин нь олдоосой доо. Мөн ч сэргэлэн бүсгүй юм сан гэж олныг бодож яваа Очирт, Гажидмааг унаанаасаа салсны нь бодоход бүүр ч аймаар санагдана. Гэвч цовоо тэр бүсгүй нутгийнхантайгаа уулзаж, тэдний тусламжаар хот орохоор яваа юу гэж эргэцүүлэн бодов.

	— Ээ дээ эрээд горьдлого байна уу? гээд Дэмбэрэл нулимстайхан нүдээр, эрдүү хүнгэнэсэн дуутай Очирын гүн бодолд автагдсан хүрлэгэр хүрэн нүүр лүү нь харав.

	Очир хариу хэлэлгүй тэртээд далай мэт хөвөлзөн харагдагч Гөлөөний тойрмын зүг хөмсөг зангидан ширтсээр явна.

	 

	* * *

	 

	Эгэл хүнийг тэтгэх төр, харах эзэнгүй тэр цагт эх эцгээсээ өнчирч 7 наснаасаа 18 хүртэл хийдэд шавилан сууж, ямба ихт гэсгүйн хоолыг хороох чамай болж, хав нохой мэт хатавчинд нь хэвтээд харлаг боолын туйлыг үзэж явсан бяцхан банди Бадрах, хийдээс оргож зах хязгааргүй талын дунд ганцаараа торойтол алхална. Өмнөө хунирч унжсан урт хормойгоо нүцгэн хөлөөрөө өшигчиж, гуйван дайван яваа давжаа эцэнгэр хүүгийн нүүр хэнхдэгт хүний гарт зай чөлөөгүй зарцлагдаж байсан насан туршийнх нь хур хирийн дээгүүр төлөөсгүй хөлсөө урсгасны нь мөр зурайжээ.

	Бадрах эвэршиж саарьтсан нүцгэн хөлөө харж толгойгоо сэгсрэн, би хийдэд арван нэгэн жил сууж амьтны тогоо өнгийсөөр эцэст нь ийм л хөл нүцгэн, гэдэс хоосон, ёвор ядуу амьтан л үлдэж шүү дээ гэж бодлоо. Гэлээ ч энэ залуу эр, эрхтэй засгийн үед энэ бие нь өсөж, үзээгүй газрыг үзье! мэдэхгүй эрдмийг суръя гэж шийдээд хийдээс шөнө хагаслан оргож, шөнөжин орсон усан бороон дундуур явсаар маргаашийн нь бага үдийн хэрд Гөлөөний тойрмын захыг барин гэлдэрч яваа нь энэ ажээ.

	Энэхэн балчир насаараа жаргал гэдгийг үзэлгүй, эцэг эхээсээ өнчрөөд ямбатан лам нарын гарын зарц болж ёстой л турсагаа хуулуулж явлаа.

	Хүнд, хүнийг энэрэн үзэх нинжин сэтгэл гэдэг чухам юу юм бэ!

	Эцэг эх, хань нөхдийн элбэрэл халамж гэгч нь ямархан байдаг юм. Үгүй ер насаараа гэрийн хатавчны бөглүүд уйтгарлан суусан над шиг хүнд, нүдээр үзээгүй юм бүхэн санаанаас гадуур байх нь хэр ч юм даа.

	Эцэг эх хоёр минь энгэр газар нойрсож, энэ замбуулин дээр хүнд тооцогдох энэ биеийг минь төрүүлсэн хайрт ачтан минь намайг ингэж зовж явааг мэдэх биш дээ. Би ингээд л эзгүй хээр тэнэж явахдаа хэдийд хэн дээрээ очно гэж яваа билээ.

	Сургийг нь дам сонссон ардын намын төлөөлөгчтэй уулзан учрах хувь надад байгаа ч уу? Үгүй ч үү? Тэгээд уулздаггүй юм аа гэхэд би энэ биеэ хаа шингээх юм гэж гунин бодож яваа Бадрах, за даа ямар ч гэсэн айл амьтны бараа хараад л учир явдлаа олно доо гэж бодож өөрөө өөрийнхөө сэтгэлийг засна. Уйлмаар ч санагдана. Гэвч зовлонд дөжирсөн Бадрахын нүднээс нулимс гарсангүй, дэмий л ярвайж хуурай аргасан нүднийхээ зовхийг арчина.

	Энэ залуу ядуу, ардын засаг гэдэг ганцхан, үгийг л мэддэг. Тэгээд ч ядууг ч энэрэх ардын засгийн сүр хүчин, алдар цуу нь түүний он онд идэгдсэн мухар сүсгийг нь эвдэж, цоо шинэ замд дууджээ.

	Үнэхээр яншиж гингэнэсэн бүрээ бишгүүрийн ая, гонгинож нургисан лам нарын уншлагын уйтгарт дуунаас ангижирсан залуу Бадрах уужим тэнэгэр тал нутгийнхаа захыг анх удаа үзэж, цайдам их говийнхоо үзэмжит сайханд сэтгэл нь цаглашгүй хөдөлжээ.

	"Ээж ээ" гэсэн чахарсан бүдэг дуу сонсогдмогц бодлогоширч явсан Бадрах давхийтэл цочин ухасхийснээ эргэн харав.

	Шаварт тойрмын захад бараг л хөл дор нь гонзгой хар юм үл мэдэг хөдөлнө.

	Бадрах дахин ахиулж харвал үзэшгүй тас хар нүүртэй, хүн дүрстэй амьтан толгойгоо өндийлгөж, алагласан хоёр нүд нь аймаар сүрхий гялалзахад хамаг бие нь зарсхийв. Гэвч тэр, хөдлөх сэхээгүй мэт хөөн хар гарынхаа алгыг дээш нь харуулан, хуруугаа хачин эвгүй сарвалзуулснаа нүүрээрээ газар алгадан унав.

	Амьд хүн шив дээ. Яагаад ингэж орхисон амьтан бэ? гэж цочирдон гайхсан Бадрахад урьд шөнийн орсон үерт бороо санагдаж тэгээд энэ хүн Балчигт тойромд хутгалдаж орхисон амьтан байх нь гэж боджээ.

	Нөгөөх хүн дахин өндийх гэснээ толгойгоо даасангүй. Бадрах ч дав дээр ойртсонгүй нэг л зэвүүн санагджээ. Тэгээд алхам алхмаар ойртсоор дэргэд нь хүрчээ.

	Хөөрхий Гажидмаа шөнөжин шаварт зууралдсаар тойрмын захад гарч хөдлөх тэнхэл ч үгүй ам нь тэсгэлгүй ангаж өдрийн шатам халуун наранд эвэрч хатсан шавартаа барилдан хэвтээ нь тэр байжээ.

	Бадрах толгойг нь өндийлгөлөө. Гажидмаа амаа ангалзуулна, эш хатаж үхэх гэж байгаа амьтан байна гэж бодсон Бадрах, Гажидмаагийн толгойг өвдөг дээрээ дэрлүүлээд цозгор лонхтой уснаасаа арай чүү цутгаж өгөв.

	Гажидмаа хамар амаараа олгойдуулан их л шунамтгай залгилав. Тэгээд амьсгаагаа дарж ядан байж:

	— Ээж ээ! гэж дуугараад нүдээ нээж Бадрахыг харснаа дахин анив.

	— Зайлуул даа яагаад ингэж мунгинаж яваа амьтан бэ? гээд Бадрах лонхтой усаа сэгсэрч үзээд хэмнэж явсны маань хэрэг бүтлээ. Чамд амныхаа цангааг гаргах ус байна гэв.

	Гажидмаа дахин хэд залгиснаа амьсгаагаа урт авч нүдээ нээгээд Бадрахыг гайхан харж;

	— Би хаа байна даа гэв.

	— Эзгүй хээр л байна шүү дээ, азаар надтай дайралдаж дээ. Би гэдэг чинь орон хийдээс оргож, аймгаас ирсэн намын төлөөлөгчтэй уулзаж сургуульд явах гэж зорьж яваа өнчин хүн гэж Бадрах энэхэн хооронд зовлонгоо тоочоод санаа алдав.

	— Сургууль гэнэ ээ. Би ч гэсэн... гээд Гажидмаа амьсгаа нь давхцан үгээ таслав.

	— Амьд л хойно ухаан бий. Сэтгэлээ хатамжил! Сандрах хэрэггүй гэж Бадрах хэлээд юу ч гэсэн нүүрийнхээ шаврыг арилгана байгаа даа гэв.

	— Та бид хоёр хэзээний ерөөлтэй билээ! Ачийг чинь яаж хариулъя даа гээд Гажидмаа овоо сэргэж амьсгаа нь уужрав.

	Бадрах амандаа ус балгаж их л хичээнгүйлэн бага багаар гоожуулан, Гажидмаагийн нүүрийн нь шаврыг цэвэрлэв.

	Тэгээд тэр их шаврын цаанаас цэвэрхэн төрсөн Гажидмаагийн сайхан цэвэр царайг үзэж Бадрахын сэтгэлд ёстой л үлгэрийн дагина ид шидийн хувиллаар гарч ирсэн юм шиг санагджээ.

	Гажидмаа орон гэрээсээ төөрч зовж зүдэрч яваагаа бүсгүй хүний цайлган цагаан сэтгэлээр нулимсаа урсгаж байж нэгд нэггүй тоочив.

	Бадрах өвөртөө байсан тал дугуй боовоо санаж Гажидмаад өгөхөд өлссөн бүсгүй устай хольж их л амтархан идэж эхлэв.

	Өмнө зүгийг ширтэж суугаа Бадрах;

	— Энүүхэнд морьтой хоёр хүн ирж явна гээд өндийхөд Гажидмаа ч тохой дээр салганан өндийж хараад;

	— Ээ гялай! Аймгаас ирсэн хүнтэй хамт аав ирлээ. Мөн... мөн гэж дуу алдав.

	— Нээрэн үү? Аймгийн төлөөлөгч ирлээ гэж үү? гээд Бадрах чанх өөдөөсөө яаран ирж яваа морьтныг итгэж ядан харж духнаасаа чийхарсан хөлсийг арчив.

	— Мөн, аав миний хээр морийг унажээ. Яах аргагүй мөн! Аймгийн төлөөлөгч мөрөвчтэй суран бүстэй. Мөн тэр янзаараа явна гээд Гажидмаа баярласандаа нулимсаа арчин байж тэр зүг рүү ширтсээр.

	— Тэгвэл чи бид хоёр эрдмийн хаалга татах хувьтай байж гээд Бадрах баярласандаа Гажидмаагийн гарыг атгахдаа чи бид хоёр ингээд л бат журамтай ижил хань болцгооё! гэж үгээрээ биш чин сэтгэлээ тийнхүү мэдэгджээ.

	Залуугийн хүслээр дүүрэн Гажидмаа анх удаа эр хүний гарыг атгасан нь түүнд ер бусынх шиг санагдаж хэзээ ч үзээгүй гайхалтай дулаан илчээр төөнөгдөв.

	Тэгээд Бадрахын шөвгөр бор царайд нь зохисон давхраатай хүрэн нүд, цохон дээрх зодуурын хөндлөн сорив энэ бүхэн нь Гажидмаад ямархан дулаан тааламжтай санагдсан гэж санана.

	Дэмбэрэл Очир хоёр тулж ирээд зогслоо.

	— Ээ миний охин гээд мориноосоо үсрэн бууж байгаа Дэмбэрэлийн өөдөөс айсан мэт ширтэж байсан Бадрах Гажидмаа хоёр усгал зөөлөн нүдээрээ биесээ харалцсан тэр хоромхон зуурын харц нь хоёр залуугийн аз жаргал амьдрал тэмцлийнх нь ирээдүйн сайн сайхныг уусгасан юм шиг аймгийн төлөөлөгч Очирын зүрх сэтгэлд харвах адил мэдэгджээ.

	Ингээд л хоёр залуугийн өмнө дардан зам гэрэлтсэнийг хойш нь нурших юун.

	— Ээж ээ! Аав аа! гээд л охин нь их л уруу царайтай орж ирээд царайгаа барайлган нүднийхээ нулимсыг цийлгэнүүлж, Ээж ээ! аав аа! гэж дуудсан үгний аялга ч хүртэл цаанаа нэг л жигтэй, гомдож цөхөрсөн шинж илэрхий байлаа.

	— За миний охин өдий том болчхоод юунд ингэж дэнхэлзэж байгаа юм бэ? Хэл дээ юу болчхоо вэ гэж эхийгээ асуухад тэр, 

	— Цэвэлмаа маань өнөөдөр надтай дуугарах нь байтугай мэндлэх ч үгүй яваад өглөө! Тэгээд багшийн өмнө хойно нь гараад л намайг тоосонгүй, тэр чигтээ явчихлаа гэв.

	— Чамайг анзаарч хараагүй юм байгаа биз гэж аавыгаа асуухад, 

	— Яалаа гэж хараагүй байх юм бэ? Тэр миний өөдөөс шууд яваад ирэхээр нь би өмнөөс нь инээмсэглээд л угтсан чинь намайг зэрвэсхэн харчхаад жишим ч үгүй өнгөрч, ард минь явж байсан багшийг сугадаж аваад явчихсан юм байхгүй юу? Харин багш л инээмсэглээд өнгөрсөн гэв.

	— Цэвэлмаа хүүхэд байх үеэсээ овоо даруулгатай өссөн, одоо ч хүүхдэрхүү зантай охин юм сан. Саяхан хэд хоногийн өмнө манайхаар ирээд зүв зүгээр явж байгаагүй бил үү? Бодвол багштайгаа уулзах яаруу ажилтай байсан биз! гэж ээжийгээ хэлэхэд охин, 

	— Үгүй үгүй, ер нь сүүлийн үед тийм болоод байгаа юм. Би танд хэлдэггүй болохоор та яаж мэдэх вэ? Надтай хамт явж байгаад багшийг юм уу ахиухан зэрэгтэй хүн харчихтайгаа зэрэг намайг өөрөөсөө түлхэж зайлуулдаггүй хэр нь тэгсхийгээд л орхиж, тэдэнтэй хошуу холбоод л явчихдаг болсон юм.

	— Үгүй ер! Нөгөө биеэ тоох гэдэг нь болж байгаа хэрэг үү? үгүй бол чи найзыгаа гомдоочихсон юм биш биз гэж аавыгаа асуухад охин нь;

	— Гомдоогоогүй шүү дээ! Ерөөсөө л намайг тоохгүй болчхоод байгаа юм гээд охин нь аав ээж хоёртоо эрхлэн гоморхсон янзтай байв.

	— Миний охин Цэвэлмаад битгий гомд! Өөрөөс нь доргүй дуучин бол, тэгэхээр л цаадах чинь найз хэвээрээ үлдэнэ. Ер нь тэр охин тун муухай араншинтай болж байгаа юм байна даа. Аа даа зусардана гэдэг чинь л тэр. Харин миний охин л тийм булайгаас биеэ зайцуулж хэзээний шулуун шударга ээж аавынхаа нэрийг бодоорой доо гээд ээж нь нэг л юм бодчихов бололтой дуугаа хураачхав.

	— Ээжид чинь ч иймэрхүү нөхөд дайралдаж л байсан юм. Харин нөхрөө засаж авахыг бод!

	Ер нь хүн сайнтай муутай, алдаж онож, тэмцэж маргаж л яваад амьдралынхаа богинохон хугацааг өнгөрүүлдэг юм. Гэвч хэцүү хатуу, саад бэрхшээл бүхнийг туулах тэсвэр зоригоор хүн амьдралаа тэжээдэг байх нь эрхэм юм. Амьдрахын тулд хүн их ч юм бүтээнэ. Их ч юм үзнэ. Ер нь хүн амьдран амьдарсаар үхэлтэй золгочихдог юм чинь амьдрал уул нь ариун шударга үйлсээр дүүрэн байж өгвөл хүнд ганц тохиолдох насны нь жаргал тэр ээ!

	Миний охин өөрөөсөө доройхныг ч хялайлгүй, дээхнийг нь ч зусардалгүй яв. Ерөөсөө хүний зан араншныг эвдэж буруу тийш нь хазайлгадаг гай олон янзын нөлөөнөөс үүсдэг ч, голдуу л бялдуучлах замаар эхэлж сүүл сүүлдээ чухам л цайрдаад тавьчихсан зэс шиг хууч муутай арчаагүй амьтан болгоход хүрдэг юм шүү!

	Зарим бялдуучид бузар биедээ үнэний өнгийг нөмөргөж биеийн амрыг харж, хүний чин сэтгэл, шударга амьдралын захаар хөвж явдгийг өмгөөлөх аргагүй яа? Тэгээд зуйгар долдойч сэтгэлийн бузар хаалтаар хүн өөрийгөө амьдралаас тусгаарлаад түүндээ эрдэж олны хүчээр бий болсон амжилт бүтээлийг өөр дээрээ тохож, алдар нэр хөөцөлдөгч болж хувирна.

	Ер нь бялдууч гэдэг нь хууран мэхлэх аргад нэлээд боловсрохын нэр. Бас ч энэ ухааныг хүн болгон эзэмшиж чаддаггүй бололтой. Ээ дээ хүү минь олзыг хичээхээр ослыг хичээ! Бялдуучлагч нар яваа яваандаа өөрийнхөө олон жилийн дадал хийж бясалгасан хууран мэхлэх «мэргэжлээрээ» шударга хүмүүсийг мэхэлж итгэгдэхэд хүрдэг, итгэгддэг ч явдал амьдралд аль олон бийг тэр гэх вэ?

	Бялдууч хүнд сэтгэл гэхээр юм байдаггүй, яаж ч байх юм билээ дээ. Тэгээд шунаг долдой сэтгэлдээ ширгээд л байдаг тийм хүмүүс нүүртээ нялуун инээмсэглэсэн дүрийг хүчээр гаргаж, хэрвээ хэрэгцээтэй бол гэмгүй хүний цайлган сайхан сэтгэлийг хөөгөөр бургуйдахаас ч сийхгүй амьтад болдог. Иймэрхүү ахархан бодолтой хүмүүс зуйварган бялдуучлах аргаа нэг төрлийн «шинжлэх ухаан» шиг санаж, ашиг олзыг амьдрал гэж эндүүрдэг. Ээ дээ энэ хэвгий замаас л охин минь хол яваарай!

	Ингээд бодоход шунаг долдой хүний ухаан санаа гэдэг чинь яг л шүүрэн шанага шиг гоожинхой, тэгээд тэр гоожинхой шүүрээ нүүртээ хийчхээд ёстой л өнөөх нүүр нь шүүр болчих нь тэр. Ийм сувьдаг долдойч хүмүүс, хүний ариун хөдөлмөрийг сорон сорсоор харин сүүлд нь өөрийгөө өөртөө мэдэгдэлгүй сорчихдог гэм ч бий.

	Өөр нэг хэцүү нь гэвэл ийм өвчний халдвар ухвар мөчид хөнгөн хийсвэр хүмүүст халдварлахдаа амархан байдаг юм. Ийм явдал надтай хамт ажилладаг найзуудад минь ч үзэгддэг. Ер нь үнэн шударга ёс амьдралын зүйг танин мэдэхийг хүртэлх замд өнгө мөнгө хоёр мөн ч их үзэлцэх байх даа. Харин ийм явдалтай тэмцэхэд хүн бүр их юм мэдэрч хэчнээн жижиг зүйлийг ч олон талаас нь тунгааж гүйцэд боловсруулаад илрүүлж уудалж байвал бялдуучлах шунахайрах өвчний нь нян аяндаа анагаагдах юм. Хэтэрхий нялганах, ярваганах ч ай даа хүнд хэрэггүй юм чинь л тэр! Нялгануур хүн гэдэг чинь өөрийнхөө нүүрийн үрчлээнд ямар ч мэс засал хийлгээгүй хэр нь үргэлжийн инээмсэглэлээр нүүрийнхээ үрчлээг санааныхаа зоргоор атирдаг болчихдог юм.

	Харин тэгсэн мөртөө өөрөөсөө арай доохон хүнд аймаар сүрхий ярвайж, нүд нь хүртэл хэнэггүй хуурай харцаар тун хялбархан цэнэглэгддэг нь яана. Тэд зурагчин хүн зургийн өнгө дүрийг тосон будгаар нялж засахаас ч амархнаар төрөлхийнхөө дүрсийг хүний ой тойнд оромгүйгээр хувилгадаг.

	Жишээлээд хэлэхэд: бялдуучид дээд хүнийхээ дэргэд очихтойгоо зэрэг хямсгар ярвагар дүрээ угаачихсан шаазан шиг мөлчийлгөж хэлний нь үзүүр хүртэл зөөлөрчихдөг юм. Бүр хялбархнаар ойлгоё гэвэл өөрөөсөө дээших хүнтэй утсаар ярихдаа ч хүртэл задгай байсан энгэрийнхээ товчийг товчилчихдог ч байж мэднэ. Тэгээд ийм хүнийг шүүмжилчих юм бол ёстой л араандаа занаж аагтаа багтааж ядан нөгөө хүнийхээ нэр алдрыг гутаах гэж өө өнцгийг нь отож байгаад хувийнхаа хорслыг тайлдаг. Хэрэв өөрөөсөө дооших тушаалын хүнийг бол наанадаж л бачуу давчуу үүрэг өгөөд л бүдрэхийг нь харчхаад сэтгэл нь амардаг юм. Ийм хүмүүс манайд ганц нэг төдийхөн байдаг, гэвч энд тэнд харагддагийг үгүйсгэх аргагүй. Харин энэ бүхнийг санахад бичиг судрын доторх муу муухай дүр номын хуудаснаас амилан гарч ирж байгаа юм шиг бодогддог юм. Гэсэн ч ямар нэгэн юманд эх зах, ёс зарчим байдаг ч бага нь томдоо хэт нялганавал арслангийн өмнө үнэг сүүлээ шарван долдгонохтой адил, харин том нь багадаа дээрэлхэх юм бол «Бөөсөнд хутга гаргана» гэгч болно биз ээ. Тэгэхээр ийм гүжирмэг явдал яахан байж болох вэ?

	Бас хүн хэтэрхий хувиа хичээх юм бол тэр хүн яван явсаар сэтгэл санаагаар эрүүл хэр нь өөрөө өөрийгөө ойлгодоггүй сайхан амьдралын доторх бугласан шарх мэт болдог, тэгээд түүнийг нь шахчихъя гэхээр сэдэрнэ. Шахахгүй бол буглачихна, шахчихвал өвчний нь хор гарах юм байлгүй гэхэд аав охин хоёр хоёулаа түсхийтэл инээжээ.

	Нөгөө зарим гэм нь гэвэл атаархал, нэр алдрыг илэрхий хөөцөлдөх, биеэ тоох, ажилд бэрхшээх гэдэг нь олныхоо амьдралыг хөнөөдгөөр барахгүй, улс нийтийнхээ үйлст сүрхий хохирол учруулдаг юм билээ.

	Энэ бүхнээс салан задгай, эмх замбараагүй байдал үүсэж, байн байсаар өнгө мөнгө хоёрт санамсаргүй орооцолдсон залхай долдойч ялимгүй амьтан болно биз ээ. Тэхээр Цэвэлмааг тэр гэм зэмээс нь зайлуулахыг нөхөд нь гэж байгаа та нар л хариуцах учиртай.

	За тэгэхээр хүний амьдрал гэдэг чинь шагай шиг хумьж аваад атгачхаж болдоггүй, бас тарааж орхиод нясалчхаж болдоггүй, бүр нарийн яривал амьдрал маань морь биш болохоор эмээллэж аваад зайдалж болохгүй нь байна шүү! Ингээд амьдрал гэдэг чинь нэг хүн дээр ч гэсэн хязгааргүй агуу их үйл явдал юм. Амьдрал үргэлж өсөж дэгжиж биднийг амьд явахын сайхан болзол өөд уриалж, зол жаргал өөд дэвшүүлж байдгийнхаа хувьд бүр ч агуу их үйлс юм.

	Амьдралд өчүүхэн ч хир буртаг байж болохгүй. Харин тунгалаг ариун, юунд ч хөндөгдөшгүй нарийн зүйл байх ёстой. Тэгэхээр хүн бүр амьдралд хүнч ёсны нинжин сэтгэлээр хандаж, амьдралыг үргэлж хайрлан нандигнаж, болж бүтэхгүй аливаа зүйлтэй эвлэршгүй тэмцэж, хэнийгээ ч гэсэн засаж чаддаг, тусалж ч чаддаг байвал таарна гээд эх, за би хоолоо хийе гээд яриагаа төгсгөлөө.

